
Rudrarthavivaranam

રુદ્રાર્થવિવરણમ્

(શિવરહસ્યાન્તર્ગતે ઈશાખ્યે)

(સ્કન્દપ્રોક્તમ્)

અથ રુદ્રાર્થવિવરણમ્ ।
પૂર્ણાનન્દચિદાત્મકોઽપ્યપહતઃ સ્વાવિદ્યયા હૃદ્યયા
તલ્લીલાદિવિલાસમોહિતમના વિસ્મૃત્ય રૂપં નિજમ્ ।
જીવત્વં સમુપેત્ય નિત્યમનયા વૃત્યા તયા પ્રેરિતઃ
યઃ શશ્વન્નૃવદશ્વવચ્ચ ગજવદ્ગોવચ્ચ નાનાવિધાન્॥ ૧॥
વેષાનાકલયન્ વિધાય બહુધા કર્માણિ તત્સાધના-
ન્યત્યન્તોન્નતનીચમાર્ગગમનશ્રાન્તઃ પુરેષ્વાવસન્ ।
કામિન્યા કમનીયયાતિકમનઃ સ્વાવિદ્યયા સંસરન્
પુણ્યાપુણ્યવશાચ્ચિરેણ પરમાં વિદ્યાં પ્રિયામાપ્ય ચ॥ ૨॥
શ્રીરુદ્રાય નમઃ સમસ્તજગદુત્પત્તિસ્થિતિધ્વંસિત-
ક્રીડેચ્છાસમુપાત્તદિવ્યવપુષે ધાતુર્વિધાત્રે   હરેઃ ।
રક્ષિત્રે નિતરાં હરસ્ય ચ પરાહન્તાકૃતેઃસાકૃતે-
ભર્ત્રે ભક્તજનસ્ય વઞ્છિતસમસ્તાભીષ્ટદાત્રે સદા॥ ૩॥
એકઃ સન્નપિ કાર્યકારણચિદાકારૈસ્ત્રિભિર્યોઽષ્ટધા
ત્રેધાકેવલમેકધા ચ નિખિલં વિશ્વં ચરં ચાચરમ્ ।
સ્વાતન્ત્ર્યેણ બિભર્તિ  તસ્ય કુરુતે જન્માદિ તં ભાસય-
ન્નન્તર્વ્યાપ્ય બહિશ્ચ દેવ ભવતે સામ્બાય તુભ્યં નમઃ॥ ૪॥
દુર્વિજ્ઞેયનરશ્ચતુર્મુખમુખાનામપ્યનેકાકૃતિઃ  
સર્વેશ સ્વયમેવમાદિચરિતૈર્યઃ સર્વતઃ સર્વદા ।
સર્વં વિશ્વમવન્ શિવઃ સ્ફુટતપાઃ સર્વાત્મના દૃશ્યતે
વ્યક્તાવ્યક્તતતરાય તે ભવ નમસ્તસ્મૈ ચ વિશ્વાત્મને॥ ૫॥

ઉગ્ર ત્વાં નમસા પ્રસાદ્ય જગતાં તે નિગ્રહાનુગ્રહ-
વ્યગ્રસ્યોગ્રતમાઃ તથા શિવતમા ઘોરા અઘોરાતનૂઃ ।
દેવસ્તૌમિ નમસ્કરોમ્યભયમપ્યદ્યૈવ યાચે વિભો
ત્વત્તઃ કઃ શરણાર્થિનાં   શરણદઃ શ્રીરુદ્ર શમ્ભો વિભો॥ ૬॥
વાગાદિ સ્વયમેવ બોધયતિ યઃ સર્વં ચ વાગ્રૂપયા
પ્રીત્યા સાધુજનં ચ વેદયતિ યઃ શ્રુત્યા ચ ધર્માદિકમ્ ।
ભક્તાનાં કિલ યોગિનાં નયતિ યો મન્ત્રેણ તારાત્મના
યોઽસૌ દ્રાવયતિ સ્વયં દ્રવતિ વા નાદાન્ત એવ પ્રભુઃ॥ ૭॥
કલ્પાન્તે ભુવનાનિ રોદયતિ યઃ સર્વારુતં યસ્ય તાં
સર્વાન્ દ્રાવયતિ સ્વયં દ્રવતિ ચ રોરૂયમાણો નરાન્ ।
શબ્દબ્રહ્મમયીં કરોતિ ચ રુતિં  યઃ સર્વવેદાન્તિકાં
ધાત્રે યશ્ચ રુતિં  દદાતિ ભગવાન્ રુદ્રપ્રભો તસ્ય તે॥ ૮॥
મન્યુઃ કોપ ઇતિ પ્રપઞ્ચહરણે શક્તિઃ પ્રસિદ્ધાસ્તિ યા
તસ્યૈ વેદ નમોઽસ્તુ તાં પ્રશમયન્ ત્રાયસ્વ નઃ સન્નતાન્ ।
સોમં શલ્યમનીકમગ્નિરભવદ્વિષ્ણુઃ સ્વયં તેજનં
પર્ણાન્યપ્પતિરાસ યસ્ય નિગમાઃ ખ્યાતસ્ય તસ્મૈ નમઃ॥ ૯॥
તે દેવૈઃ સુમહેષવેઽપિ ચ ફણીન્દ્રજ્યં સુમેર્વાત્મકં
યદ્ધન્વ પ્રણવાત્મકં ત્રિપદયા સજ્યં મદં યદ્ધનુઃ ।
તસ્મૈ ચાસ્તુ નમસ્તવાપિ ચ ધનુર્બાણોદ્યતાસ્તાં નમો
બાહુભ્યામથવાઽખિલેભ્ય  ઉતતે બાહુભ્યાં  એતે નમઃ॥ ૧૦॥
ભક્તાનાં સુગમં મહાઘહરણં લોકાધિપત્યપ્રદં
રાજ્ઞાં ચાનમતાં પ્રસાદસુમુખં શ્રીકાશ્યપારાધિતમ્ ।
યોધાકારમુમાસહાયમચિરાત્ આકર્ણકૃષ્ટે શરં
ચાપે ભાસ્વતિ સન્દધાનમનિશં રુદ્રં યુવાનં ભજે॥ ૧૧॥
ભક્તાનાં સુખદાયિની ભવતિ યા ખ્યાતા તવેષુસ્તયા
યચ્ચાતીવ શિવઙ્કરં તવ ધનુસ્તેનાપિ યાચે સદા ।
ચક્રાદ્યાયુધસંહતિસ્તવ સદા દિવ્યેષુધિર્વા તયા
ચાસ્માન્ દેવ દયાવશેન સુખય શ્રીરુદ્ર શમ્ભો પ્રભો॥ ૧૨॥
આત્રેયર્ચિતમન્નદં   પ્રણમતાં દુર્ભિક્ષદોષાપહં 
શમ્ભું સ્યન્દનસંસ્થમીશમુમયા સાર્ધં જ્વલન્તં શ્રિયા ।

શૂરાકારમતીવ સસ્મિતમુખં સંસ્તૂયમાનં સુરૈઃ
ઇષ્વાસેન કરં પ્રસન્નહૃદયં ભક્તેષ્ટદં ભાવયે॥ ૧૩॥
યોઽસૌ શં તનુતે દયામયતનુઃ પ્રાણિભ્ય એવં ગિરૈ
કૈલાસે ગિરિશાત્મના જલધરૈઃ પર્જન્યરૂપેણ ચ ।
વૈખર્યામયિ વાચિ વાચ્યવિધયે ૐકારમય્યાં ગિરે(રિ)
ધ્યેયત્વેન ચ સંસ્થિતઃ સ્વયમહોઽખણ્ડામ્બુધારાનિધિઃ॥ ૧૪॥
તસ્યાં ક્રૂરતયા સમસ્તજગતાં દુઃખાતિવિધ્વંસિની
યા તે રુદ્ર શિવાતનોરિહ તયા ચાનન્દચિદ્રૂપયા ।
સ્મર્તૄણામધિકં સદા મુખતયા યુક્તસ્ત્વમસ્માન્ મુહુઃ
પશ્યાનુક્ષણવીક્ષણૈરભિમુખં શ્રીરુદ્રશમ્ભો પ્રભો॥ ૧૫॥
એવં ગોધનવર્ધનં પ્રણમતાં શ્રીકાશ્યપારાધિતં
શમ્ભું સમેરમુખામ્બુજં ત્રિણયનં બાલેન્દુગઙ્ગાધરમ્  ।
શ્રીશૈલેન્દ્રસુતાસહાયમમલં ભસ્મોરમાલઙ્કૃતં
સર્વેષામધિનાથમીશમનિશં ધ્યાયેત્પશૂનાં પતિમ્॥ ૧૬॥
દેવાનાં શરણાર્થિનાં   પ્રણમતાં સમ્પ્રાર્થનાનન્તરં
હન્તવ્યાસ્ત્રિપુરાસુરા પ્રતિ યુધિ ક્ષેપ્યા ગૃહીત્વા ઇષુમ્ ।
હસ્તે યાં ગિરિશન્ત સમ્યગપિ યા હર્તું બિભર્ષિ  સ્વયં
હસ્તેન ત્રિપુરાખ્યતૂલદહન ક્રીડાં વિધાય ક્ષણાત્॥ ૧૭॥
દેવત્રાયક નિત્યમધ્વરગિરા અભ્રસ્ય ચૈવં ગિરેઃ
કૈલાસસ્ય ચ નાથતાં કુરુ ભવદ્ભક્તાન્ પ્રતિ ક્ષેમદામ્ ।
હસ્તે હ્યાભિમુખે ચ કિઞ્ચ કૃપયા ત્રાયસ્વ પાપૈશ્ચ માં
મા હિંસીઃ   પુરુષાગ્રગણ્યમનિશં ત્વત્પાદસંસેવનાત્॥ ૧૮॥
સર્વં ગોમહિષાશ્વદાસ કુલમપ્યેવંવિધેત્યદરા-
ન્નીરોગં નિરુપદ્રવં ચ સતતં શ્રીરુદ્રસામ્બ પ્રભો ।
શ્રીકૈલાસનિવાસ સર્વનિગમાધીશ પ્રભો સર્વતઃ
સર્વં નઃ સુતદારબાન્ધવજનક્ષેત્રાદિકં સ્યાદ્યથા॥ ૧૯॥
નીરોગં સુમનસ્કમેવ ચ તથા ત્વાં સર્વદુઃખાપહં
સર્વૈશ્વર્યવિવર્ધનં પ્રણમતાં સર્વાધિકં સર્વદા ।
સર્વૈશ્વર્યગુણાકરં શિવકરં કલ્યાણલીલામૃત-
સ્તોત્રાકારતયા શિવેન ચ સદા નિત્યં સ્તુમઃ સન્નિધૌ॥ ૨૦॥

લોકાનામપમૃત્યુદોષહરણં દેવોપઘાતાપહં
રુદ્રં ગૌતમનાયકેન મુનિના ગોમાયુના ચાર્ચિતમ્   ।
હાસક્લિષ્ટ(ધ્વસ્ત)પુરત્રયં ગિરિધનુષ્પાણિં  રથાધિષ્ઠિતં
સઙ્ગ્રામોચિતદિવ્યવેષમનિશં  ધ્યાયેત્પુરારિપ્રભુમ્॥ ૨૧॥
કાર્યોપાધિવશેન સન્નપિ નિરાકારોઽપિ જીવાત્મકો
યસ્યાંશઃ સ્વયમીદૃશં વપુરભેદેનાનુગૃહ્ણાસિ યત્ ।
જન્મવ્યાધિજરાદિદુઃખદમહાસંસારકષ્ટજ્વર-
પ્લુષ્ટાનાં વિતરાશુ દુર્લભમપિ ત્વદ્ભક્તિમાત્રૌષધમ્॥ ૨૨॥
ભીતાનામભયાર્થિનાં   અભયદેષ્વગ્રેસરોઽયં ભિષક્
સર્વેષાં ભિષજાં કિલેતિ નિગમા યં સંસ્તુવન્ત્યાદરાત્ ।
દુર્જ્ઞેયોઽપિ પરાત્પરોઽપિ જગતાં ત્રાણાય મોહાય વા
દેવેષ્વેકતમોઽહમસ્મિ ઇતિ યઃ પ્રાદુર્ભવન્ ક્રીડતિ॥ ૨૩॥
ક્રીડાયાં સુખરૂપ એવ વિજિગીષાયાં જયાત્મા સ્વયં
ભક્ત્યાત્મા વ્યવહારકે ભવતિ ચ દ્યુત્યાત્મકો દ્યોતતે ।
નિત્યં સ્તોત્રમયઃ સ્તુતાવપિ ગતૌ ગન્તવ્યરૂપોઽથવા
વાય્વાત્મા બહુધા વિભાતિ હિ બહુષ્વેતેષુ  ચૈકોઽપિ યઃ॥ ૨૪॥
દેવાનામપિ યઃ સ્વયં મુખમભૂત્ બ્રહ્માદિકાનાં પ્રભુઃ
દિવ્યજ્ઞાનવતાં પ્રધાનપુરુષઃ સર્વસ્ય લોકસ્ય યઃ ।
સ્રષ્ટાસન્ નિખિલં જગચ્ચ સૃજસિ વિષ્ણુર્જગત્પાલને
યઃ સર્વાણિ જગન્તિ સંહરતિ ચાપ્યૈશ્વર્યયોગાન્મુહુઃ ॥ ૨૫॥
સ્વાતન્ત્ર્યાધિકવાગ્ભિરેવમમરાનાજ્ઞાપ્ય ચૈવં વિધાન્
યઃ સ્વાભાવિકશક્તિમાનતિતરાં અર્હઃ સમર્થઃ પ્રભુઃ ।
અસ્મદ્ધિંસનતત્પરાનરિગણાન્   જાતીસ્તથા રક્ષસાં
સર્વાનાશુ વિનાશયન્ મમ પુરઃ પ્રત્યક્ષમાવિર્ભવન્॥ ૨૬॥
દેવઃ સોઽયમધિબ્રવીતુ કૃપયા મા ભૈષ્ટ યુષ્માનહં
ભીતિભ્યસ્ત્વિતિપાલયામ્યથ ભવાચ્ચેત્યેવમસ્માન્ પ્રભુઃ ।
શમ્ભું દુઃસહગર્ભરોગહરણં રક્ષાકરં સર્વથા
રક્ષોભૂતભયાપહં પ્રણમતાં દીર્ઘાયુરર્થપ્રદમ્॥ ૨૭॥
કણ્વારાધિતમિન્દુમૌલિમનિશં વ્યાલોલવીતોજ્જ્વલં

પ્રોદ્યત્પાવકવર્ચસં ત્રિણયનં કાલારિમીશં ભજે ।
યઃ પૂર્વાચલહેમરત્ન શિખરપ્રસ્થોપલોપત્યકા-
કાન્તિવ્યાપ્તિવશાદ્રસાતલતમઃ સમ્પર્કતો વાન્વહમ્॥ ૨૮॥
ઉદ્યન્ કુઙ્કુમપઙ્કતામ્ર  ઉદિતઃ સિન્દૂરપૂરારુણ-

સ્તપ્તસ્વર્ણસુકાન્તિરૂર્ધ્વમધસંસર્પન્(?)ક્રમાદ્દૃશ્યતે  ।
કલ્યાણૈકનિધિઃ સ્વયં સ્વયમસાવાદિત્યરૂપઃ શિવો
યે તુલ્યાકૃતિહેતિભૂતિવિભવા  રુદ્રેણ રુદ્રાઃ પરે॥ ૨૮॥
દેવસ્યાનુચરાઃ સમસ્તજગતાં કર્માનુરૂપં ફલં
દાતું દિક્ષુ સહસ્રશઃ ક્ષિતિમિમામધ્યાસતે ચાભિતઃ ।
કૃત્યસ્યાઽકરણાત્(અકૃત્યકરણાત્) આલસ્ય તઃ કામતઃ
તસ્માત્પાપમજસ્રમાર્જિતમભૂદસ્માભિરજ્ઞૈસ્તતઃ  ॥ ૨૯॥
તેષાં તસ્ય મહેશ્વરસ્ય વિભોર્યોઽસ્માન્વિહારાદરઃ
ક્રોધશ્ચાસ્તિ તમીદૃશસ્તુતિનમસ્કારૈરપાકુર્મહે ।
ક્ષ્વેલશ્યામલકન્ધરસ્ફુરદુરુજ્વાલાગ્નિવર્ણઃ શિવઃ
તેજોમણ્ડલમધ્યવર્તિવિલસન્માર્તાણ્ડમધ્યં   વસન્॥ ૩૦॥
સાયં કિઞ્ચિદુદઞ્ચિતાઙ્કુરતમઃસામર્થ્યલીનાં  નિશા-
ક્રાન્તે ધ્વાન્તમુપાનયચ્ચ પરિતઃપઙ્કપ્રદેશાન્તરે ।
ભૂયિષ્ઠં ગ્રસનક્ષણં ઘૃણિગણઃ કાલાભ્રનીલાનિલો ?
બિભ્રાણોઽસ્તમયન્ વિલોહિતનિભઃપ્રાતસ્તથૈવોદયન્॥ ૩૧॥
યોઽસૌતિર્યગધશ્ચ સર્પતિ જગદ્યાત્રાં સદા નિર્વહન્
દુર્જ્ઞેયોઽપિ તપઃ ક્રિયાભિરખિલૈર્વેદૈઃશ્રુતે મેધયા ।
યેનેયં ભગવન્તમસ્તમચિરાત્ યાન્તં વનાન્તાદ્ગવાં
ગ્રામપ્રાપ્તિનિમિત્તમેકમનસઃ પશ્યન્તિ ગોપા અપિ॥ ૩૨॥
અસ્તં યાસ્યતિ ભાનુરન્ધતમસં દૃષ્ટિં  પિધાસ્યત્યહો
સ્વામિન્ ચેદિહ કુત્સયિષ્યતિ મૃગાન્તો ભર્ત્સયિષ્યત્યપિ ।
અમ્ભઃ કુમ્ભમિદં કદા નિજગૃહં નેષ્યામ ઇત્યાકુલાઃ
સ્વેદામ્ભઃ કણસિક્તકઞ્ચુકસમાલક્ષ્યોચ્ચલચ્ચૂચુકાઃ॥ ૩૩॥
ભ્રશ્યદ્ભૂષણજાલમાકુલકચં વ્યાલોલહારં તથા
ધાવન્ત્યઃ પરિચારિકાશ્ચ વનિતા અઙ્ગૈરપાઙ્ગૈર્મુહુઃ    ।
સન્ધ્યાખ્યોદ્ધરણાગ્નિહોત્રસમયે કર્મેક ચિત્તા દ્વિજા-

શ્ચાવાસાભિમુખાનિ પક્ષિપશુકીટાન્યુગ્રભૂતાન્યપિ॥ ૩૪॥
સોઽયં નઃ સુખયત્વહર્નિશમુપસ્થાનાનિ   કાલાર્થિભિઃ 
દૃષ્ટોઽસ્માભિરપિ પ્રભુઃ પ્રશમયન્નેનઃ કૃપામ્ભોનિધિઃ ।
યં ધ્યાયન્નિહ વેદપારગકુલે જાતિસ્મરો જાયતે
રુદ્રં તં વરદં સુવૃષ્ટિફલદં શ્રીકશ્યપરાધિતમ્॥ ૩૫॥
ભાસ્વન્મણ્ડલગં હિરણ્મયતનું ચન્દ્રપ્રભામણ્ડલં
સામ્બં સ્મેરમુખામ્બુજં મુનિગણૈરાસેવ્યમાનં ભજે ।
નીલાત્યુજ્જ્વલકન્ધરાય ચ સહસ્રાખ્યાત્મને વૃષ્ટિભિઃ
પર્જન્યાત્મતયા ભુવં ચ પરિતઃ સેક્ત્રે તથા યોનિષુ॥ ૩૬॥
ગર્ભણાં પુરુષાત્મનાં ચ વિવિધૈર્બીજૈર્વિધાત્રે   નમો
રુદ્રાયાસ્તુ નમસ્કરોમ્યથભટા યેચાસ્ય તેભ્યો નમઃ ।
સન્તાનૈકફલાર્થિનાં   પ્રણમતાં સન્તાનરૂપં પ્રભું
સ્વાત્માનં હૃદિ ભાવયન્તમનિશં શમ્ભું કૃપામ્ભોનિધિમ્॥ ૩૭॥
કાન્તં શારદચન્દ્રકાન્તિસુભગં શાન્તં શિવં શીતલં
સામ્બં દિવ્યવપુર્દધાનમમલં સિહ્માસનસ્થં ભજે ।
સંરમ્ભસ્ત્રિપુરેષુ દુઃસહતરો યઃ પૂર્વમાસીદ્ધ્રુવં
સ્યાદસ્યાપિ સ એવ સેવકજનેષ્વસ્માસુ દીનેષ્વપિ॥ ૩૮॥
વિદ્યૈશ્વર્યયશઃશ્રિયાં ચ નિલયસ્ય જ્ઞાનવૈરાગ્યયોઃ
દાક્ષિણ્યૈકતનોર્દયામયતનોઃ પાલ્યેષ્વયુક્તો હિ સઃ ।
તસ્માજ્જ્યામિતરાં પ્રમુચ્ય ધનુષઃ કોટ્યોર્દ્વયોર્યૌઽચિરં
વદ્ધાયાશ્ચતવે(?) . . . . . વસ્તિષ્ઠન્તિ તાઃ પ્રાણિનામ્॥ ૩૯॥
સંહર્ત્રીરુપસંહરન્નભિમુખીકુર્વન્તિ નાસ્માન્ યયા
તૂણીરેષુ તિરોહિતાન્ કુરુ તથા દેવેશ તુભ્યં નમઃ ।
દેવાનેકશતેષુધિર્વ્રજ સહસ્રાક્ષઃ સ્વમેવં ધનુઃ
કૃત્વા  વીક્ષ્યમિદં મુખાનિ નિખિલાનાં ચૈવશીર્ણાનિ તે॥ ૪૦॥
નિઃશેષં નિતરાં વિધાય કૃપયાઽસ્માકં પ્રસાદાર્થિનાં 
સદ્યઃ શાન્તમનાઃ શિવો ભવ સહસ્વાદ્યાપરાધાન્ બહૂન્ ।
સુપ્રીતસ્ય કપર્દિનોઽસ્ત્વિહ   પિનાકાખ્યં ધનુઃ સજ્યમ-
પ્યદ્યાસ્મત્કુશલાય વીજ્યમિષુધિશ્ચાયં પુરોયત્પુરા॥ ૪૦॥

બાણૈઃ પૂર્ણતરોઽપિ વીતવિશિખોભૂયાત્તદીયાશ્ચ યાઃ ।
દેવસ્યૈવ વરેષવોઽપ્યપહતાસ્તાઃ સન્તુ લીનાઃ ક્રમાત્
તીક્ષ્ણારોઽપિ મહાસિરદ્ય ભજતાં ભક્તેષુ મન્દારતાં
કોશઃખડ્ગસહાયવાનપિ વિનાભૂતોઽસ્તુ તેનાધુના॥ ૪૨॥
એવં શાન્તમનાઃ પ્રશાન્તવિવિધાનેકાયુધાઃ સન્તતં
ભક્તાન્ નઃ શરણાગતાન્ કરુણયા પાયાદપાયાચ્છિવઃ ।
યુદ્ધે વૈરિભયાપહં પ્રણમતાં શ્રીરુદ્રમારાધિતં
દૈવં નારદનામકેન મુનિના નાનાયુધાલઙ્કૃતમ્॥ ૪૩॥
ઉદ્યદ્ભાસ્કરકોટિદીધિતિતનુર્દીપ્તોત્તમાઙ્ગોજ્જ્વલ -
ત્કાન્તિં  ભીષણ ભોગિભૂષણમહં ધ્યાયેત મીઢુષ્ટમમ્ ।
રુદ્રો હેતિધરોઽધુના . . . . . હસ્તે તવાસ્તેઽધુના॥ ૪૪॥
words are missing in the source text

અસ્માન્ પુત્રકલત્રપુત્રસહિતાન્ સર્વાન્ પ્રસન્નાન્ સદા
સર્વાસ્માદ્દુરિતાચ્ચ  રક્ષ ભગવન્ દીનાન્ દયામ્ભોનિધે ।
સ્વામિન્ રુદ્ર નમોઽસ્તુ દેવધનુષે ચાનાતતજ્યાય તે
ઉદ્યુક્તાય શરાય ચોદ્યતગદાચક્રાદિસઙ્ઘાય  ચ॥ ૪૫॥
દુષ્ટાન્ ધર્ષયતે દૃઢાય વિવિધાયૈવંવિઘાયાયુધ-
સ્તોમાયાદ્ય નમોઽસ્તુ તેઽદ્ય ભગવન્ યાભ્યાં રિપૂન્ વિધ્યસિ ।
બાહુભ્યાં  બિભિમો વયં તવ ધનુર્બાણોદ્યતાભ્યાં તત
સ્વસ્વન્યેષુ મહાભુજેષ્વપિ મુહુસ્તાભ્યામુમાભ્યાં  નમઃ॥ ૪૬॥
યદ્વા દક્ષિણવામબાહુનિવહાભ્યાં  તે નમઃ કૃત્સ્નશઃ
તસ્મૈચોત્તમસાયકાય ધનુષે તસ્મૈ નમઃ કુર્મહે ।
સ્વામિન્નદ્ય વયં પુનઃ પુનરિદં ચાશાસ્યમાશાસ્મહે
યઃ પાર્શ્વેઽસ્તિ તવેષુધિસ્ત ઇષવો યાસ્તાશ્ચ દૂરે પુનઃ॥ ૪૭॥
વ્યૂહૈર્વૈરિજનસ્ય પાતય તથા હિંસ્રોઽપિ   ધન્વન-
સ્તત્રૈવાસ્ત્વિહ પુત્રપૌત્રસહિતાન્ પુષ્ણાતુ નઃ સર્વતઃ ।
તુભ્યં દેવ સદા નમોઽસ્તુ ભગવન્ વિશ્વેશ્વરાયસ્ફુર-
દ્વહ્નયર્કેન્દુદૃશે પુરત્રયભિદે કાલાગ્નિરુદ્રાય ચ॥ ૪૮॥
ક્ષ્વેલશ્યામલકન્ધરાય મહતાં(તે)દેવાય સર્વેશ્વરા-

યેશાયાસ્તુ સદાશિવાય મહતે દેવાય શશ્વન્નમઃ ।
સ્વાત્માનં હૃદિ ભાવયન્તમનિશં રુદ્રં મુહુર્ધ્યાયતાં
યુદ્ધે સર્વરિપુપ્રણાશનમરિસ્થાનૈકવિધ્વંસિનમ્॥ ૪૯॥
નમ્રાશેષસુરેન્દ્રમૌલિવિલસત્પાદામ્બુજં કારણં
સર્વેષાં જગતાં પિનાકિનમહં ધ્યાયામિ સામ્બં પ્રભુમ્ ।
ચન્દ્રોત્તંસમચિન્ત્યમક્ષરમજં સંસારદુઃખાપહં
મધ્યેશુદ્ધસુધાબ્ધિ ચિન્તિતમણિદ્વીપે શયાનં ભજે॥ ૫૦॥
ચારુસ્મેરમુખં સુમૌક્તિકનિભં મધ્યે સુધામણ્ડલ-
સ્યાસીનં જગદેકરક્ષણપરં ધ્યાયામિ સામ્બં સદા॥ ૫૧॥
સ્વામી ત્વં સ્વમિદં જગત્તદધુના શક્તોઽપિ સન્મન્યુના
સંહર્તું કૃપયા વિભૂતિવિભવૈર્વ્યાપ્યાસિ શાન્તાત્મના ।
કુર્વન્નિગ્રહમપ્યનુગ્રહમશેષં શઙ્કર ત્વં પ્રભો
તસ્મૈ તેઽસ્તુ નમો હિરણ્યપતયે શમ્ભો હિરણ્યાત્મને॥ ૫૨॥
અઙ્ગં  યસ્ય હિરણ્યભૂષણગણોદ્દીપ્તં હિરણ્યપ્રભં
બાહૂ હૃદ્યતમૌ હિ તૌ ચ રમણીયૌ ભક્તિભાજાં સતામ્ ।
પુણ્યાપુણ્યવિમિશ્રકર્મફલભોક્તૄણાં સુરણાં નૄણાં
રક્ષોયક્ષપિશાચકિન્નરફણીન્દ્રાણાં પિતૄણામપિ॥ ૫૩॥
સઙ્ઘાતાન્  વિવિધાન્ વિધાય બહુધા સેનઃસ્વકીયાઃસ્વયં
સ્વામિત્વેન ચ સંસ્થિતો નયતિ તા બહ્વીર્ગતીર્યઃ સદા ।
યશ્ચેન્દ્રાદિગિરીશ્વરાત્મકતયા સર્વાં દિશં પાલયન્
આદિત્યાત્મતયોદયાસ્તમથ સઞ્ચારૈર્દિશઃ   કલ્પયન્॥ ૫૪॥
પ્રત્યક્ષઃ સદુપાસ્યમૂર્તિરિહ   યત્તેજોનિધિર્દૃશ્યતે
તસ્મૈતેઽસ્તુ નમો નમઃ ક્ષિતિતલે રુદ્રાસ્તદંશાઃપરે ।
યે વૃક્ષાકૃતયો વસન્તિ વિવિધા વૃક્ષેષુ વા સંસ્થિતા
યે બ્રહ્માદિપિપીલિકાન્તનિખિલપ્રાણ્યાત્મકાશ્ચેતનાઃ॥ ૫૫॥
બ્રહ્માણ્ડાખ્યમહાક્ષિતાવતિતરાં રૂઢાશ્ચ ભાલાક્ષિણા
ભોગાન્તે નિજકર્મણાં ચ પુનરપ્યાવર્તમાના મુહુઃ  ।
યે રુદ્રા હરિતાભકેશનિવહાસ્તેભ્યોઽપિ યોઽસૌ પતિઃ
બ્રહ્માદીનપિ પાતિ તૈશ્ચ રમતે તેષાં પ્રધાનઃ પતિઃ॥ ૫૬॥

તસ્મૈ વિશ્વભુજે નમો નમ ઇદં પ્રત્યક્ષમાવિસ્ફુર
શ્રેણીપિઞ્જરમૂર્તયેઽતિવિમલજ્યોતિર્મયાઙ્ગાય  તે ।
ચિદ્રૂપાય ચિદાત્મનેસ્વયમભિવ્યક્તાય યે લૌકિકા
માર્ગા યેઽપિ ચ વૈદિકા બહુવિધા  ધૂમાર્ચિરાદ્યા   અપિ॥ ૫૭॥
તાદૃઙ્માર્ગવિદશ્ચ યે ક્રતુષુ યે ત્વાં દ્રષ્ટુભાવંગતા
તેષાં તે પતયે નમોનમ ઇદં બભ્રુત્વિષે સર્વદા ।
રક્ષિત્રેવૃષભસ્ય દિવ્યવૃષભારૂઢાય પાપાત્મનો
ક્ષુત્તૃષ્ણઽપચયામયૈશ્ચવિવિધૈરાવિધ્યસે યાનિ ચ॥ ૫૮॥
રક્ષાંસ્યધ્વરભક્ષકાનિ સતતં તેષાં ચ હોત્રે મુહુઃ
સોમાયૌષધિ સમ્ભવૈરવિફલૈઃ સઞ્જીવયિત્રે નૃણામ્ ।
અન્નાનાં પતયે નમો નમ ઇદં તે નિત્યયૂને સદા
નીલાત્યુજ્જ્વલમૂર્ધજાય વિલસદ્યજ્ઞોપવીતાય તે॥ ૫૯॥
પુષ્ટાનાં ચ સતાં શમાદિ સુગુણૈર્નાથાય વાચો ધિયઃ
કાયસ્યેન્દ્રિયસઞ્ચયસ્ય ચ ગૃહક્ષેત્રાદિકાનાં તથા ।
ગ્રામાણાં ધનધાન્યયોરપિ પશુન્યૂહસ્ય સત્સન્તતે-
ધર્મસ્યેતિ ચ પુષ્ટયો દશવિધા યાઃસ્યુર્દશાનામપિ॥ ૬૦॥
એતાસાં પતયે નમો નમ ઇદં સંસારવૃક્ષચ્છિદે
હેત્યૈ સંસૃતિજન્યદુઃસહમહાહિંસાસ્વરૂપાય   તે ।
લોકાનાં પતયેઽતિ દુઃસહમહાસંસારખિન્નાન્ જનાન્
કૃત્વા  તાનથ રક્ષતે કરુણયા શ્રીપઞ્ચવક્ત્રાત્મને॥ ૬૧॥
દેવેશાય નમો નમો ભગવતે રુદ્રાય સજ્યં ધનુઃ
શશ્વદ્ધારયતે સમસ્તમવતે તેનૈવ વિશ્વં સદા ।
હૃદ્યેશો નિવસન્નવન્વપુરિદં ક્ષેત્રં સ્વમાયામયં
માયાયન્ત્રસમાસ્થિતાનિવ સદા જીવાન્ મુહુર્ભ્રામયન્॥ ૬૨॥
ક્ષેત્રજ્ઞઃ સ્વયમેવ પશ્યતિ શ્રૃણોત્યાસ્વાદયત્યાસ્પૃશ-(?)
આનાદ્યં સકલં ચ વેત્તિ સુખદં યત્સાધનં કેવલમ્ ।
આવિર્ભૂય ભુવિ સ્વયંવસતિ યઃ ક્ષેત્રેષુ લિઙ્ગાત્મના
ક્ષેત્રાણિ સ્વયમેવ રક્ષતિ સદા યઃ ક્ષેત્રપાલાત્મના॥ ૬૩॥
ક્ષેત્રાણાં પતયે મહેશ અવતે તસ્મૈ નમસ્તે નમઃ
સૂતાયાસ્ય મહારથસ્ય જગદાધારસ્ય સૂતાત્મના ।

કલ્પાદૌ ચ મહામુનીન્ પ્રતિપુરણાનાં પ્રવક્ત્રેઽધ્વરે
સોમાયાભિયુતસ્ય કેવલમહઙ્કારે નિરૂઢાય ચ॥ ૬૪॥
ભૂતં ભાવિ ચ વર્તમાનમહમિત્યાકારિકાયાં પરા-
ઽહન્તા તત્ર ભવાય કેવલમહન્તવ્યાય સત્યાત્મને ।
સર્વેષાં વનદેવતાત્મકતયા ગોપ્ત્રે વનાનાં નમઃ
તુભ્યં દેવ નમોઽસ્તુ લોહિતનિભાયાશેષવાગાત્મનામ્॥ ૬૫॥
શબ્દાનાં પ્રથમપ્રવર્તકતયા લોકે હિતાયાભિતઃ
સ્થિત્વા પાલયતે નિષાદપતયે શક્ત્રે બૃહદ્બાહવે ।
વૃક્ષાણાં પતયે નમો નમ ઇદં મન્ત્રૈરુપાસ્યાય તે
ઽવેદ્યાયોપનિષદ્રહસ્યવચને લીનાય ચિદ્રૂપિણે॥ ૬૬॥
સાક્ષિત્વેન ચ કર્મણાપિપરિચ્છેત્રે વણિવતૃણાં
(સાક્ષિત્વેન ચ કર્મણાપિ પરિચ્છેત્રેઽપરિચ્છેદ્યાય તે)
વાણ્યા વાચ્યતયા પુનઃ પુનરભિવ્યક્તાય ચ સ્વામિને ।
કક્ષાણાં ગિરિગુલ્મગહ્વરનદીકુણ્ડાત્મકાનાં સદા
ગોપ્ત્રે તેષુ ચ સર્વતો નિવસતાં નાનાવિધપ્રાણિનામ્॥ ૬૭॥
અધ્યક્ષાય વનસ્ય ધર્મગહનત્રાત્રે નમસ્તે નમો
યસ્મિન્વિશ્વમિદં સ્થિતં ભવતિ ચાપ્યન્તે તથા લીયતે ।
યઃ શક્ત્યા ભુવમાતનોતિ વિજયી કર્તા ધનસ્યાપિ વા
પાત્રાયાર્જયતાં ધનસ્ય કૃતિનાં દત્ત્વોત્તમાનાં ધનમ્॥ ૬૮॥
યસ્ત્રાતા વરિવસ્કૃતાં કરુણયા યેનૈવ વિશ્વાત્મના
વારીશાત્મતયા ચ વારિણિ સદા વાસઃ કૃતો યેન ચ ।
ભૂમાત્મા સ્વયમોષધીઃ પ્રજનયન્ ગ્રામ્યાસ્તથારણ્યકાઃ
તાઃ સોમાત્મતયા ચ પાતિ સતતં તસ્મૈ નમસ્તે નમઃ॥ ૬૯॥
ઉચ્ચૈર્ઘોષવતે મહાર્ણવ મહામેઘાદિરૂપાય તે
શમ્ભો પાહિ શિવેતિ ભક્તનિવહૈરુદ્ધુષ્યમાણાય ચ ।
યશ્ચાક્રન્દયતે રણોદ્યમસભાકોણે ભટાનાં મુહુઃ
યઃ શક્તોઽપિ જગન્તિ જેતુમખિલાન્યેકઃ સ્વયં લીલયા॥ ૭૦॥
પત્તીનાં ચ પતિઃ પદાનિ શતકોટીનાં ચ નેતા સ્વયં
તસ્મૈ દેવ નમો નમોઽસ્તુ ભવતે કલ્પાન્તકાલે જગત્ ।
કૃત્સ્નં વીતમભૂચ્ચ યેન હરતા કલ્પાન્તરાત્રિર્યયા

યોઽસૌ કેવલ એક એવ હિ શિવઃ કૃત્સ્નાત્મકઃ  શિષ્યતે॥ ૭૧॥
ભક્તં શોધયતિ પ્રસીદતિ પુનસ્તસ્મૈ ચ શીઘ્રં સદા ।
વત્સં ગૌરિવ ચાનુધાવતિ પરિત્રાતું સ્વભક્તં જનમ્ ।
નેત્રે બ્રહ્મવિદામનેકવિધિસત્વાનાં ચ તસ્મૈ નમઃ॥ ૭૨॥
મેધારાજ્યવશીકૃપા વરવધૂ શત્રુક્ષયાદ્યં ફલં
ભક્તાનાં પ્રદિશન્તમીશમૃષિણા મણ્ડૂકનામ્નાચિરમ્ ।
ધ્યાતં રુદ્રમહં ભજે સુરતરોર્મૂલે નિષણ્ણં સદા
ગૌર્યા મૌક્તિકભૂષણાઙ્ગમમલં  બાલેન્દુગઙ્ગાધરમ્ ॥ ૭૩॥
હર્તું ભર્તુમકર્તુમાશુ ચ જગત્કર્તું કૃતં ચાન્યથા-
કર્તું દુર્ઘટમેવ સઙ્ઘટયિતું  શક્તસ્ત્વમેકઃપ્રભુઃ ।
તસ્માત્તે સતતં નમોઽસ્તુ વિજયાશક્ત્યાભિભૂતઞ્જગ-
ત્સર્વં સ્વાત્મનિ કુર્વતે ચ સહમાનાયાપરાધાન્ સતામ્॥ ૭૪॥
સાધૂન્ પાલયિતું ખલાંશ્ચ નિતરામાવિધ્ય તાન્ હન્ત્યલં
યઃ સેના અભિતઃ પરાનભિમુખાન્ તાસાં ચ નેત્રે નમઃ ।
દેવેશાય નમો મહાવૃષકકુદ્ભાગાધિરૂઢાય તે
પ્રોદ્યત્ખડ્ગમહાપ્રહારકટવે ચૌર્યાય લીલાત્મનામ્॥ ૭૫॥
ચોરાણામપિ ભક્તવત્સલતયા સંરક્ષકાયાથવા
તેષાં શ્રેષ્ઠતમાય સર્વહરણાદન્તે નમસ્તે નમઃ ।
ઉદ્યત્ખડ્ગવતે જનેષુ નિતરાં ભક્તેષુ સક્તાય વા
તૂણીરોત્તમધારિણેઽપહરતાં સાક્ષાન્મહારણ્યકે ॥ ૭૬॥
વ્યાધાનાં પતયે નમો નમ ઇદં તે વઞ્ચનાં કુર્વતે
યઃ કુર્વન્નપિ વિપ્રલમ્ભમભિતો વ્યાહન્યતે નાપરૈઃ ।
તસ્મૈ તે પરિતઃ સદા વિચરતે હર્તું પરેષાં ધનં
નિત્યં કૃત્રિમસાધુવેષમયતાં  નાનાવિધછદ્મનામ્॥ ૭૭॥
સ્તાયૂનાં પતયે નમો નમ ઇદં સમ્ભારશીલાય તે
દાઢ્યાર્થં નિતરાં વનેષુ સતતં ત્રાતું જનાનાશ્રિતાન્ ।
સુવ્યક્તં પરિતઃ સદૈવ ચરિતે સ્વામિન્નરણ્યેઽનિશં
દસ્યૂનાં વસતાં નમોઽસ્તુ પતયે તેભ્યોઽપિ નિત્યં નમઃ॥ ૭૮॥
યે રુદ્રાઃ સદૃશાસ્ત્વયા ધૃતમહાવજ્રાદ્યનેકાયુધાઃ

તેષાં ચાનુચરા વરાયુધધરાઃસ્તોમાવિતારોઽથવા ।
મર્ત્યેષ્વપ્યથ હિંસકાશ્ચ   ધનધાન્યાદીન્યલં મુષ્ણતાં
વ્યાધીનાં પતયે નમોઽસ્તુ ભવતે તેભ્યોઽપિ નિત્યં નમઃ॥ ૭૯॥
ઉત્કોશાસિધરેભ્ય આશુ નગરે નક્તં ચરદ્ભ્યઃ સદા
ચૌર્યાયૈ ચ હરન્તિ યે નિશિ ધનં હત્વૈવ તેષામપિ
નાથાયાસ્તુ નમો નમોઽદ્ય તમહોષ્ણીષાય તુભ્યં નમઃ॥ ૮૦॥
વ્યાધૈઃસઞ્ચરતે હરન્તિ પૃથિવીં  યે વા પ્રકૃન્તા  બલા-
ત્ક્ષુદ્રારણ્યગિરિપ્રદેશપતયઃ ક્ષુદ્રક્રિયશિક્ષિતા
હન્તારઃ કુલલુઞ્છકાશ્ચ (?) પતયસ્તેષાં નમસ્તે નમઃ ।
હસ્તેનૈકતમેન સમ્પ્રતિદધાનેભ્યો મહેષું ધનુઃ
સજ્યં ચાન્યતમેન વા પથિ કરેણાત્તં મહદ્ભ્યો નમઃ॥ ૮૧॥
અસ્યદ્ભ્યશ્ચ નમોઽથ કુર્વથ ઇમે યુદ્ધાય સજ્જાન્યલં
સજ્જે દિવ્યધનુષ્યમોઘશરસન્ધાનં મુહુર્વેગતઃ  ।
કુર્વદ્ભિશ્ચ નમો નમઃ શરવરાન્ સન્ધાય ચાપે સમા-
કર્ષદ્ભ્યો વિસૃજદ્ભ્ય એવ ચ નમો ભૂયો નમઃ સાયકાન્॥ ૮૨॥
જ્યામુક્તાન્ પરિતઃ પરાન્ અભિમુખાન્ સમ્પ્રાપયદ્ભિઃ શરૈઃ
તૈઃ શત્રૂન્ પ્રહરદ્ભિરેવ પરિતઃ શશ્વન્નમો વો નમઃ ।
આસીનેભ્ય ઇતસ્તતો ભુવિ શયાનેભ્યો ગુહાભ્યન્તરે-
ઽપ્યાયાસેન ચ વો નમો નમ ઇદં તેષુ સ્વપદ્ભ્યઃ સુખમ્॥ ૮૩॥
જાગ્રદ્ભ્યશ્ચ નમો નમઃ ક્વચિદધસ્તિષ્ઠદ્ભ્ય એવ ક્વચિત્
ધાવદ્ભ્યશ્ચ નમો નમશ્ચ સમુપાવિષ્ટેભ્ય એવ ક્વચિત્ ।
સ્વામિભ્યઃ સદસાં નમો નમ ઇદં ચાશ્વેભ્ય એવાપિ વા
યેષાં શ્વસ્તનવિત્તમાત્રમપિ વા નૈવસ્તિ તેભ્યોઽપિ વા॥ ૮૪॥
અશ્વાધ્યક્ષતયેવ ઉજ્જ્વલમહાસ્ત્રેભ્યો નમઃ શ્રીમતો
દેવસ્યાનુચરાઃ કિરાતવપુષઃ શ્રીરુદ્રસઙ્ઘાઃ  પરે ।
લીલાસમ્ભૃતવિગ્રહા ભગવતઃ તસ્યાંશભૂતાઃ સદા
યે ચાન્યે પરિતશ્ચરન્તિ બહવસ્તેભ્યોઽપિ નિત્યં નમઃ॥ ૮૫॥
સ્વાત્માનં હૃદિ ભાવયન્તમનિશં રુદ્રં રિપુઘ્નં સતાં
રાજામાત્યસમસ્તરાષ્ટ્ર પુરહસ્ત્યશ્વાદિ રોગાપહમ્ ।
બર્હોત્તંસધરં કિરાતવપુષં દેવં યુવાનં શ્વભિ-

ર્ભૂતૈશ્ચાવૃતમગ્રતો મુનિજનૈર્ધ્યેયં સદાભ્યર્ચિતમ્  ॥ ૮૬॥
યોઽત્રાનુવાકત્રયમેતદદ્ભુતં
યોઽર્થં તથા ધ્યાનમિદં સદા મુદા ।
સન્ધાય મન્ત્રાંશ્ચ શિવસ્ય ભાવયેત્
પરાં ચ મુક્તિં  સમવાપ્ય મુક્તધીઃ॥ ૮૭॥
સર્વાભ્યશ્ચ નમોઽસ્તુ યા ભગવતઃ સેનાઃ સમસ્તાખિલા-
નાવિધ્યન્તિ જગદ્ધિતાય વિવિધં યાસ્તાડયન્ત્યુદ્ધતાન્ ।
યા ઉત્કૃષ્ટગણૈશ્ચ પત્તિનિવહૈઃ પૂર્ણાશ્ચ યા હિંસિનઃ 
વ્યાપારાન્ પરિગૂહયન્તિ કુશલપ્રજ્ઞાવિશેષાશ્ચ યે॥ ૮૮॥
તેષાં યે પતયશ્ચ યે ત્વનિયતં મૃત્યું મુહુઃ  સંશ્રિતા
નાનાજાતિસમુદ્ભવા બહુવિધક્ષુદ્રક્રિયા  જીવિનામ્ ।
યે ભૂતાનથ યાનવન્ત્યપિ ચ યે યે ભૂતરક્ષોગણા
રુદ્રાઃ પારિષદાસ્તથાધિપતયસ્તેષાં ચ યે યે પરે॥ ૮૯॥
યે વા મુણ્ડિતમસ્તકાતિવિવિધાકારાશ્ચ યે સ્વેચ્છયા
સિહ્મવ્યાઘ્રગજાશ્વસૈરિભવૃષાદ્યાકારભાજશ્ચ યે
જ્ઞાનાકારગુણપ્રભાવવિભવૈર્નિત્યં  મહાન્તશ્ચ યે
ક્ષુદ્રજ્ઞાનગુણપ્રધાનવિભવા યે વા રથાધિષ્ઠિતાઃ॥ ૯૦॥
યે યોધેષુ(યુદ્ધેષુ) રથાન્વિતેષુ ચરણૈર્ધાવન્તિ શત્રૂન્ મુહુઃ
યે ચન્દ્રાર્કમહીમુખાઃસુરગણાઃ પ્રાપ્તા રથત્વં વિભોઃ ।
યે રક્ષન્તિ રથાન્ વહન્ સ્વયમનારુહ્યૈવ શક્ત્યા સ્વયા
યે રુદ્રાઃ પરિતઃ શિવસ્ય પુરતઃ સેનાત્વમધ્યાસતે॥ ૯૧॥
એતાસામપિ નાયકાઃ સુરવરાઃ યે સૂતરૂપાઃ સુરાઃ
યે ગૃહ્ણન્તિ રથેષુ રશ્મિનિવહાન્ સૂતાજ્ઞયા કિઙ્કરાઃ ।
યે સ્યુર્વર્ધનિજાતિજા અપિ ચ યે દક્ષા રથાનાં કૃતૌ
યે જાતાશ્ચ કુલાલજાતિષુ તથા યે લોહકારાશ્ચ યે॥ ૯૨॥
નાનાપક્ષિસમૂહબોધનવિધૌ દક્ષાશ્ચ યે વૈ જનાઃ
મત્સ્યાદિપ્રતિધાતકા અપિ ચ યે કુર્વન્તિ તીક્ષ્ણાનિષૂન્ ।
યે વા ધન્વકૃતશ્ચ યે વનમૃગવ્યાધાઃસદા યે નરાઃ
નેતારશ્ચ શુનાં ચ વૃત્તિનિરતા યે વા શુનામાકૃતિમ્ ॥ ૯૩॥

બિભ્રાણા અથ યે શુનાં ચ પતયઃ શમ્ભોરથાંશાંશકાઃ
સર્વે મર્ત્યજગદ્ગતાઃ કુમનુજા વિશ્વેશ્વરાંશાશ્ચ યે ।
યે ભૂમૌ દિવિ સૂર્યચન્દ્રધરણીબ્રહ્માગ્નિવિષ્ણ્વાદયો
યે રુદ્રાશ્ચ જગન્તિ પાન્તિ પરિતઃ પૂર્ણાઃ શિવસ્યાંશતઃ॥ ૯૪॥
યે સન્તિ પ્રમદા(થા)દિરૂપચરિતાઃ સર્વેભ્ય એવાધુના
તેભ્યઃ સમ્પ્રતિ પૂરુષં સ્તુતિનુતિં  કૃત્વા  નમસ્કુર્મહે ।
શમ્ભું દુઃસહદુષ્ટકુષ્ઠવિવિધવ્યાધિજ્વરાપસ્મરો-
દ્ધર્તારન્તંસ્મરહં હરં પુરહરં દુર્વાસનામ્નાર્ચિતમ્  ॥ ૯૫॥
ભસ્મોદ્ધૂલિતવિગ્રહં ત્રિણયનં ભાસ્વજ્જટામણ્ડલં
સ્વાસીનં વૃષભે ગણૈઃ પરિવૃતં સામ્બં સદા ભાવયે॥ ૯૬॥
- -

શ્રીરુદ્રં યજુષાં  ચ મધ્યમમહાકાણ્ડે ચતુર્થૈ સ્થિતં
સંસારામય ભેષજં પ્રજપતાં વિશ્વેશભક્તિપ્રદમ્ ।
તસ્મિન્નર્થયુતો વિભાસતિ હૃદા મન્ત્રાનુવાકાન્ મુદા
ચાતુર્થઃ સકલાત્મનાં ભગવતો વક્તું પ્રવૃત્તો મુને॥
- -

વિશ્વં યઃ સતતં બિભર્તિ  સમધિષ્ઠાયૈવ મૂર્ત્યષ્ટકં
યસ્તાભિસ્તનુભિઃ શિવાભિરનુગૃહ્ણાતીહ તસ્મૈ નમઃ ।
યઃ સર્વત્ર સુપૂર્ણ એવ ભવતિ સ્વસ્મિન્ વિલીનં જગત્
ભૂયો ભવતિ સ્થિતં ભવતિ તદ્યસ્મિંશ્ચ   યો ભાવ્યતે॥ ૯૭॥
યોગીન્દ્રૈર્ભગવાન્ અપાં સ્વયમધિષ્ઠાતા ચ યોઽસૌ રુજાં
નિત્યં દ્રાવયતાં સતાં સ્વયમધિષ્ઠાતા ચ સૂર્યસ્ય યઃ ।
તસ્મૈ નિત્યમિદં નમોઽસ્તુ યુગપત્કલ્પાન્તકાલે જગત્
સૃષ્ટ્વૈવાશુ વિહિંસતે   હિ યમધિષ્ઠાતા તથાગ્નેરપિ॥ ૯૮॥
આજ્ઞાદણ્ડધરપ્રહારિત મહામાયોરુપાશઃ પશૂન્
બ્રહ્માદીનવતીહ ભૂતનિવહાધિષ્ઠાનરૂપશ્ચ યઃ ।
તસ્મૈ સર્વસુરાધિકાય જગતામીશાય તુભ્યં નમો
નીલગ્રીવકલેવરાય શિતિકણ્ઠાયાસ્તુ તુભ્યં નમઃ॥ ૯૯॥
યોગીશાય કપર્દિનેઽખિલમહાયાગેષુ   દીક્ષાભૃતે

તુભ્યં વ્યુપ્તશિરોરુહાય યજમાનાકારભાજે નમઃ ।
દેવેશાય સહસ્રલોચનભૃતે શક્રાત્મને તે શતા-
ન્યત્યન્તોત્તમધન્વબાણવિવિધાનેકાયુધાનાં યુધિ॥ ૧૦૦॥
બિભ્રાણાય નમો ગિરીશ્વરકૃતાવાસાય દિગ્વાસસે
રશ્મિવ્રાતવૃતાર્કમણ્ડલસમાવિષ્ટાય સૂર્યાત્મને ।
સર્વપ્રાણિહૃદમ્બુજેષુ વસતે તુભ્યં નમો રેતસઃ
સેક્ત્રે દિવ્યહિરણ્મયસ્ય ચ હરેર્ગર્ભે વિધાત્રે વિધેઃ॥ ૧૦૧॥
શૂરાયાત્તમહેષવે નમ ઇદં સ્વલ્પપ્રમાણાય ચ
સ્વેચ્છાસઙ્કુચિતાઙ્ગકાય   ચ નમસ્તસ્મૈ બૃહદ્રૂપિણે ।
જ્ઞાનાકારવયસ્તપોભિરભિવૃદ્ધાયસ્તુ તસ્મૈ નમો
વૃદ્ધાયાધિકદીર્ઘકાલવયસાં સ્તોત્રૈઃ પ્રવૃદ્ધાય ચ॥ ૧૦૨॥
સમ્યગ્વર્ધયતે સ્વભક્તનિવહાન્ દેવાય તસ્મૈ નમઃ
વિશ્વાગ્ર્યાય તથા પ્રધાનપુરુષાયેદં નમોઽસ્ત્વાશવે ।
શીઘ્રાનેકગતિપ્રભેદકુશલાયેદં નમઃ શમ્ભવે
સ્વાવિર્ભાવવતે ચ તાસુ વિવિધાકારપ્રવાહાસુ ચ॥ ૧૦૩॥
નિત્યં સન્નિહિતાય તે નમ ઇદં સ્થાને મહોર્મિષ્વપાં 
નિષ્કમ્પા વિગતસ્વનાઃ પુનરપાં વીચિસ્વનાશ્ચાપિ યા ।
આપસ્તાસુ ચ સર્વદા નિવસતે તસ્મૈ નમઃ સ્રોતસાં
મધ્યે સન્નિહિતાય કિઞ્ચ વસતે દ્વીપેષુ પુણ્યેષુ ચ॥ ૧૦૪॥
તુભ્યં દેવ નમઃ પિતામહહરીન્દ્રેભ્યઃ પ્રશસ્તાય ચ
જ્યેષ્ઠાયાતિમનોજ્ઞનિત્યતરુણાકારાય નિત્યં નમઃ ।
વિશ્વસ્માદપિ પૂર્વમેવ વસતે સ્થાત્રે ચ તસ્માત્પરં
જન્માન્તાદિવિવર્જિતાય   ચ નમો મધ્યે પ્રસિદ્ધાય ચ॥ ૧૦૫॥
લીલાર્થે શવધારિણે નમ ઇદં તુભ્યં જઘન્યાય ચ
સ્થિત્યન્તાદિમતામશેષજગતાં મૂલાય તુભ્યં નમઃ ।
ગાન્ધર્વે નગરે તથૈવ નગરેષ્વન્નેષુ સર્વેષુ ચ
સ્થાત્રેઽધીશતયા પ્રતીપસરણે દક્ષાય તુભ્યં નમઃ॥ ૧૦૬॥
પ્રાણિપ્રાણસમૂહસંયમનમપ્યન્તે સ્વયં કુર્વતે
નિત્યં સંવસતે યમસ્ય ચ પુરે કાલાન્તકાદ્યાત્મના ।
વિશ્વક્ષેમવિધાયિને નમ ઇદં સૌરાત્મના ચોર્વરાઃ

સ્વાવિર્ભાવસમસ્તસસ્યનિવહસ્યાવર્ધયિત્રે સદા॥ ૧૦૭॥
ધાન્યાદ્યાત્મતયા ખલેષુ વસતે તુભ્યં નમઃ સર્વદા
લોકે વાચ્યતયા સ્થિતાય સતતં દેવૈઃ સહ ક્રીડતે ।
કલ્પાન્તેઽપ્યવિનાશિને શ્રુતિશિરોવેદ્યાય તુભ્યં નમઃ
સ્વારણ્યાય ચ રક્ષકાય ચ નમઃ શુશ્રૂષમાણાય ચ॥ ૧૦૮॥
વર્ણધ્વન્યુભયાત્મના શ્રુતિપુરાણાદૌ પ્રસિદ્ધાય ચ
પ્રત્યુપ્તપ્રતિશબ્દરૂપિણ ઇદં તુભ્યં નમઃ શીઘ્રગામ્ ।
સેનાં પાલયતેઽતિ શીઘ્રગરથાયેદં નમસ્તે નમઃ
શૂરશ્રેષ્ઠતમાય દુષ્ટનિવહાન્ સમ્ભિન્દતે તે નમઃ॥ ૧૦૯॥
વર્ણશ્રેષ્ઠભૃતે વિશિષ્ટ વિલસદ્દેહાય તુભ્યં નમઃ
દિવ્યોપાયનભસ્મભાજન શિરસ્ત્રાણાદિકં બિભ્રતે ।
આગુલ્ફસ્થલલમ્બિકઞ્ચુકભૃતે નિત્યં નમોઽસ્તુશ્રુતિ-
ખ્યાતાય શ્રુતિવિશ્રુતાયુધભૃતે વિખ્યાતસેનાય ચ॥ ૧૧૦॥
શમ્ભું શત્રુભયાપહં જયમહાસામ્રજ્યસત્પુત્રદં
ગોરીપાણિસરોરુહાર્પિતમહાહેમાદ્રિબાણાસનમ્   ।
બાણાલઙ્કૃતપાણિમેણવિલદ્બાલેન્દુગઙ્ગાધરં
શાન્તં સુન્દરરૂપિણં વૃષવરારૂઢં ભજે સર્વદા॥ ૧૧૧॥
- -

રુદ્રાર્થવિશ્રુતપદાર્થસુબોધસાર-
વાક્યાર્થવૈભવમિદં પ્રકટાનુવાદમ્ ।
પઞ્ચાસ્યશ્રાન્તશ્રુતિવિશ્રુતિ પઞ્ચવાક-
વૈદાનુવાકમિદમેવ મહાર્થસારમ્॥
- -

દેવીશાય નમોઽસ્તુ દુન્દુભિમહાનિધ્વાનરૂપાય ચ
પ્રૌઢાત્યુન્નતવૈભવાય વસતે દેવૈશ્ચ સાર્ધં સદા ।
ભેરીવાદનદણ્ડરૂપિણ ઇદં તુભ્યં નમઃ સર્વદા
દુષ્ટાન્ ધર્ષયતે વિમર્શકુશલાયાશેષવિદ્યાસુ ચ॥ ૧૧૨॥
નિત્યં ભક્તજને પ્રકૃષ્ટકરુણાશીલાય તસ્મૈ નમો
દૌત્યં કર્મ ચ કુર્વતે સુમનસાં પ્રાણાય વહ્ન્યાત્મને  ।

ભક્તેભ્યઃ કૃપયા પ્રકૃષ્ટધનદાયેદં નમો બિભ્રતે
ખડ્ગં ચેષુધિમુત્તમં નમ ઇદં તીક્ષ્ણેષુહસ્તાય ચ॥ ૧૧૩॥
તીક્ષ્ણાનેકશરાયુધાય ચ નમઃ સૌમ્યાય ચ સ્વોચિતા-
મોઘાનેકમહાયુધાય શુભસત્કોદણ્ડહસ્તાય ચ ।
તુભ્યં દેવ નમોઽસ્ત્વનેકવિવિધક્ષુદ્રાર્થસઞ્ચારિણે
પ્રખ્યાતાય ચરાયચાચરમહાલિઙ્ગેષુ  પૂજ્યાય ચ॥ ૧૧૪॥
નિર્મગ્નામ્ભસિ ભૂતલે સદુદકે દેશેષુ ચાકર્દમે
વિખ્યતેષુ સરસ્સુ વિશ્રુતનદી શ્રેષ્ઠાસુ નાદેઽપિ ચ ।
દેવાદ્યર્થનિવેશિતેષુ નિવહકૂપેષુ ગર્તેષુ ચ
સદ્વર્ષામ્ભસિ ચાપિ મેઘનિવહે વિદ્યુત્સુતપ્તામ્ભસિ॥ ૧૧૫॥
દીપ્તાભ્રે સ્ફુરદાતપેષુ ચ મહાવાતે ચરિષ્યન્મહા-
ભૂતવ્રાતયુગાન્તદુઃસહશિલાવર્ષોગ્રસંવર્તકે ।
ગ્રીષ્મે વાતસમુત્થપાંસુનિવહે વાત્યાસુ વાઽન્યત્ર વા
યા સત્તાસ્તિ તદાત્મના જગદિદં વ્યાપ્ય સ્થિતાયાનિશમ્॥ ૧૧૬॥
યઃ સર્વાણિ સદૈવ પાતિ પરિતો વસ્તૂનિ વાસ્તોષ્પતિ-
સ્તસ્મૈ ચાસ્તુ નમોઽસ્તુ સર્વભુવનવ્યાપ્તાય સર્વાત્મને ।
રુદ્રં ભીમકનામકેન મુનિના શ્રીહેમકોશેન ચ
ધ્યાતં વશ્યસુરૂપવટિસુતસત્સમ્પત્તિમેધાયુષામ્॥ ૧૧૭॥
વિદ્યાઽઽરોગ્યસુધેનુપટ્ટસુમહાસામ્રાજ્યમોક્ષશ્રિયામ્ ।
દાતારં દ્વિપચર્મલમ્બિતજટાસર્પાદિચિહ્નં ભજે॥ ૧૧૮॥
- -

રુદ્રાર્થસારપદમન્ત્રપદાર્થસાર-
પુણ્યાનુવાકવિશદઃખલુ ષષ્ઠસપ્તઃ ।
વિશ્વાધિકપ્રણતિબોધકસર્વભાવ-
યુક્તો હિ ભક્તવરમુક્તિકશક્તિદાયી॥
- -

લોકાનુગ્રહકામ્યયાઽખિલસતાં ધ્યેયશ્ચ યઃ સર્વદા
ધત્તે યઃ શિવશમ્ભુશઙ્કરમુખાનેકાભિધાનાનિ ચ ।
તસ્મૈ દેવ નમોઽસ્તુ યઃ કરુણયા પ્રાદુર્ભવન્નગ્રતો

ભક્તાન્ પાતિ સહોમયા પ્રતિદિનં દેવાન્ પિતૄન્ માનવાન્॥ ૧૧૯॥
અન્યાનપ્યમૃતેન તર્પયતિ યઃ સોમાત્મના શઙ્કરઃ
સર્વાનભ્યુદયેન તર્પયતિ યઃ સોમાદિયાગાત્મના ।
પશ્ચાદ્દ્રાવયતિ સ્વયં પ્રણમતાં નિત્યં રુજં પ્રાણિનાં
તસ્મૈ દેવ નમોઽસ્તુ નિત્યમુદયત્કાશ્મીરતામ્રાય ચ॥ ૧૨૦॥
સિન્દૂરારુણમૂર્તયે તદનુ તે સૂર્યાત્મનેદં જગત્
(સિન્દૂરારુણમૂર્તયે દિનકરાકારાય સર્વંજગત્)
દ્યુત્યા દ્યોતયતે ચ શં ગમયતે પ્રાપય્ય ભક્તં જનમ્ ।
સર્વાણ્યાલયતે પશૂન્ વિધિમુખાન્ ચોરારિતાપાત્યય-
વ્યાધિભ્યઃ કૃપયાઽવતે નમ ઇદં તે દુષ્પ્રધર્ષાય ચ॥ ૧૨૧॥
દુઃખાદ્યૈર્યજમાનમૂર્તય ઇદં યેભ્યઃ સમસ્તં જગત્
જન્મવ્યાધિજરાવિપત્તિમરણાદિભ્યો બિભેતીદૃશા ।
યસ્માદ્બિભ્યતિ તેઽપિ તે ભગવતે તસ્મૈ વિયન્મૂર્તયે
તુભ્યં દેવ નમો યદા ખલજનાઃ સાધૂન્ જિઘાંસન્તિ યે॥ ૧૨૨॥
આવિર્ભૂય યદગ્રતઃ પ્રથમતસ્તેષાં નિહન્ત્રે ચ યે
દૂરે ત્વામપહાય સર્વજગદારાધ્યં કુમાર્ગે સ્થિતાઃ ।
તેષામેવ દુરાત્મનાં ચિરતરે કાલે નિહન્ત્રે નમો
હન્ત્રે હન્તિ બલેન યેન મહતા હન્તવ્યમાશુ ક્ષણાત્॥ ૧૨૩॥
તદ્રૂપાય પશૂન્ કૃતાવિવ મહાસંહારકાલે બલાત્-
યાત્યન્તાતિશયેન હન્ત્યપિ હરિબ્રહ્મેન્દ્રમુખ્યાદરાત્ ।
આતાર્યસ્ય ચરાચરસ્ય જગતસ્તસ્મૈ નમોઽસ્તુ પ્રભો
રુદ્રાઃ પાન્તિ જગન્તિ યે ચ પરિતો વૃક્ષાદિ રૂપાઃ પરે॥ ૧૨૪॥
યે રુદ્રાહરિતાભકેશનિવહાસ્તેભ્યોઽપિ નિત્યં નમઃ
સંસારાર્ણવમાશુ તારયતિ યસ્તારાત્મકઃ સર્વથા ।
બ્રહ્મ બ્રહ્મવિદાં ચિરાદુપદિશંસ્તસ્મૈ નમસ્તેઽસ્તુ યદ્-
દુઃખાપાયમયં સુખં યદિ તદાભાગ્યં પરત્રેહ ચ॥ ૧૨૫॥
સાક્ષિત્વેન તયોઃ શમિત્યપિ મયશ્ચેતીહ વિખ્યાતયોઃ
દ્રુષ્ટું નિત્યસુખાત્મને નમ ઇદં શ્રીશઙ્કરાખ્યાય ચ ।
સર્વસ્મૈ જગતે કરોતિ કૃપયા યઃ શંમયશ્ચાનિશં
તસ્મે તેઽસ્તુ નમઃશિવાય ચ ગુણાતીતાય શુદ્ધાય ચ॥ ૧૨૬॥

ઇચ્છાશક્ત્યવિયુક્તચિદ્ઘનશરીરાયાવ્યયાયાત્મને
પૂર્ણાનન્દતરાય પૂર્ણસુખદાયાજસ્રપૂર્ણાય ચ ।
લોકાનામવિપર્યયેણ કુરુતેઽત્યન્તં શિવં યઃ સદા
તસ્મૈ ચાસ્તુ નમઃ પ્રયાગબદરીકેદારકાશ્યાદિષુ॥ ૧૨૭॥
તીર્થ્યો યો હિ મરુદ્વૃધાદિસરિતાં  કૂલં ચ ગોદાવરી-
કૃષ્ણા સિન્ધુસરસ્વતીમુખસરિત્પારં તદર્વાક્તટમ્ ।
નિત્યં સન્નિહિતાય તેષુ જગતાં ત્રાણાય તુભ્યં નમઃ
પ્રાપ્યૈવોત્તમયોનિજન્મગુણમુત્કર્ષક્રમાત્પ્રાણિનામ્॥ ૧૨૮॥
મગ્નાનાં ભવસાગરે કરુણયા ચોન્મજ્જયિત્રે ભવા-
દૂર્ધ્વં ચોદ્ધરતે નમઃ ક્રમવશાત્પારં ભવામ્ભોનિધેઃ ।
પ્રાપ્તાન્કર્મવશેન જન્તુનિવહાનાવર્તમાનાન્પુનઃ
કર્તું પ્રેરયતે ધિયસ્તદનુ તાન્મધ્યે ભવાબ્ધેશ્ચિરમ્॥ ૧૨૯॥
સર્વાન્ભ્રામયતે નમોઽસ્તુ ભવતે પુણ્યેષુ દર્ભાદિષુ
ક્ષુદ્રપ્રાણિકુલેષુ બાલતૃણવત્ સ્વલ્પપ્રામાણેષુ ચ ।
ફેન્યઃ ફેનવદલ્પકાલમથવા યાવત્સુ જન્તુષ્વપિ
એવં તત્સિકતાસુ તદ્વદધિકં ક્ષુદ્રેષુ નીરેષ્વપિ॥ ૧૩૦॥
નાનાપુણ્યનદીપ્રવાહનિવહે તત્તુલ્યભૂતિષ્વપિ
શ્રેષ્ઠપ્રાણિષુ ચેરિણેષુ ચ તથા નિત્યક્રિયામાનિષુ ।
પ્રખ્યાતે પથિ ચ પ્રકૃષ્ટતરસન્માર્ગાનુવર્તિષ્વપિ 
ક્ષુદ્રાનેકશિલાતિકર્કશતરે દેશે કુશીલે જને॥ ૧૩૧॥
વસ્તવ્યે વિજને જનેષ્વતિ(પિ) તથા યોગ્યેષુ ચૈતેષુ યઃ
સર્વેષ્વેવમનુગ્રહાય જગતાં આસ્તે વિભુઃ સર્વતઃ ।
તસ્મૈ તેઽસ્તુ નમઃ કપર્દિન   ઇદં સત્કુણ્ડલાયાનિશં
ભક્તાનાં પુરતઃ સ્થિતાય ચ નમો ગોષ્ઠે ગૃહાભ્યાન્તરે॥ ૧૩૨॥
તલ્પેઽનલ્પતરે તવાતિવિવિધપ્રાસાદમધ્યે તથા
કાટે પર્વતગહ્વરે હ્રદવરે  નીહારવારિષ્વપિ ।
સત્પાંસૌ વિષમે રજસ્યપિ તથા શુષ્કેઽપિ ચાર્દ્રેઽપિ ચ
દેશે લુપ્તતૃણાદિકે ચ પરિતઃ પૂર્ણે તૃણાદ્યૈઃ સ્થલે॥ ૧૩૩॥
ઉર્વ્યામધ્યબિલાકૃતિપ્રતિકૃતૌ  પર્ણેષુ પર્ણવ્રજે-

શૂરેષ્વસ્તિ શિવોઽયમેવમભિતઃ સચ્ચિત્સુખાંશૈઃ સ્વયમ્ ।
ભૂતં ભાવિ ચ વર્તમાનમનુ સઙ્ગૃહ્ણાતિ  બુધ્યા સતાં
ભક્ત્યા ભાવયતાં સ એવ સુલભસ્તસ્મૈ નમઃ કુર્મહે॥ ૧૩૪॥
પ્રારબ્ધાખિલકર્મબન્ધવિનિવૃત્ત્યર્થં ચ પાપાત્મનાં
આધિવ્યાધિજરારિતસ્કરમહાસર્પાદિનક્રાદિભિઃ ।
ક્ષિણ્વદ્ભ્યો વિવિધં નમસ્તનુભૃતાં કર્માનુરૂપં ફલં
દાતું દુષ્કૃતિનસ્ત્વિમે  સુકૃતિનશ્ચેમે  કિલેત્યન્વહમ્॥ ૧૩૫॥
લોકાનુગ્રહકામ્યયાપિ ચ વિચિન્વદ્દ્ભ્યો  નમો વો નમો
મર્યાદા ચ સુનિશ્ચિતા ચ નિયમેનાયુઃ ક્ષયઃ પ્રાણિનામ્ ।
હન્તૃભ્યશ્ચ નમઃ કથઞ્ચિદપિ સર્પેયુઃ ક્વચિત્પ્રાણિનઃ
પ્રાયેણેતિ હિ શાસિતું તનુભૃતઃ સર્વાન્ સમસ્તાન્ સદા॥ ૧૩૬॥
નીરન્ધ્રં સુવિજૃમ્ભિતં  જગદિદં વ્યાપ્ય સ્થિતેભ્યો નમઃ ।
શ્રીરુદ્રાનુચરાશ્ચ ગુપ્તમપરે યે સન્તિ તેભ્યો નમઃ॥ ૧૩૭॥
વ્યક્તાવ્યક્તતયા ચરાચરામયં વિશ્વં સદાન્તર્બહિ-
ર્વ્યાપ્તા વિશ્વભવાભવસ્થિતિકૃતો વિશ્વાત્મકા વિશ્વપાઃ ।
વિશ્વસ્માદધિકાશ્ચ વિશ્વપતયસ્તન્નિગ્રહાનુગ્રહ-
વ્યગ્રાત્યુગ્રસુશાન્તવિગ્રહકૃતો રુદ્રાસ્ત્વદંશાશ્ચ યે॥ ૧૩૮॥
તદ્રૂપેણ વયં નતિસ્તુતિશતૈસ્ત્વાં પ્રીણયન્તોઽધુના
સુપ્રીતં વરદં કૃપાલુમભયં સમ્પ્રાર્થયામઃ શિવમ્ ।
બિભ્રાણઃ કવચં વિભાતિ ભગવાન્ યઃ પાપિનાં દુર્ગતેઃ
પ્રત્યેદં ખલુ દુઃખદુઃસહમહાસંસારદારિદ્ર્યયોઃ॥ ૧૩૯॥
યોઽસૌ પ્રાપયિતા સમસ્તભુવનં ધ્વંસાત્મિકાયા ગતેઃ
શશ્વત્તારયિતા ચ યોઽખિલજગન્નાથોઽન્નદોઽપિ સ્વયમ્ ।
વિશ્વસ્યૈકગતિઃ સ એવ નિખિલાલક્ષ્યસ્વરૂપઃ સદૈ-
વાસ્તે તસ્ય દરિદ્રવજ્જગદિદં યન્નામરૂપાત્મકમ્॥ ૧૪૦॥
સર્વસ્થૂલશરીરમેવ યદિદં યસ્ય સ્વહૃદ્યેશતો
યઃ સમ્ભૂય ચ નીલલોહિત ઇતિ ખ્યાતઃ શિરઃપઞ્ચમમ્ ।
ઉદ્વર્તસ્ય વિભોર્વિધાતુરગજાવિષ્ણોશ્ચ   વામંવપુ-
ર્યો દત્વા સવિલાસલોહિત તનુર્નિર્દોષરૂપશ્ચ   યઃ॥ ૧૪૧॥

કણ્ઠે નીલમતીવલોહિતનિભં ચાન્યત્રગાત્રં શિવં
ધત્તે યઃ સતતં દયામયતનો સત્વં પ્રસન્નોઽધુના ।
એતાન્પુત્રકલત્રમિત્રપરિવારાદીનિમાન્ ગોમહિ-
ષ્યાદીંશ્ચાપિ  પશનહન્ પ્રણમતાં ભીતાન્ ક્રુધા મા કૃથાઃ॥ ૧૪૨॥
દુઃખાદ્યૈશ્ચ કદાપિ મા ગમય તાનાર્તિં  પ્રસાદાત્તવ
સ્વામિન્ કિઞ્ચિદપિ જ્વરાદિકમિમાન્ મા બાધતાં ક્વાપિ ચ ।
પ્રધ્યાતં પુલહેન રુદ્રમનિશં ભૂતાભિચારાદિક-
દ્રોહારિષ્ટભયાપહં ધનમહાસિધ્યાદિકં ધ્યાયતામ્॥ ૧૪૩॥
આગુલ્ફં સિતકઞ્ચુકં ડમરુકોદ્યુક્તોલ્લસત્કુણ્ડલં
ધ્યાયેત્તુન્દિલપુત્રપુંસતિલકં સન્નૂપુરં ભૈરવમ્ ।
તુઙ્ગોત્તુઙ્ગતુરઙ્ગસંવૃતમહામાતઙ્ગમધ્યસ્ફુર    -
દ્ધાવત્પ્રૌઢરથાયુતાવૃતલસજ્જામ્બૂનદસ્યન્દનમ્॥ ૧૪૪॥
અધ્યાસ્તો ભવતીહ યઃ ક્ષિતિરથે માણિક્યસિહ્માસનં
બ્રહ્મા જાતુ નિજાશ્રિતાનપિ જનાન્ત્સમ્પૂજયન્ માનવઃ ।
ઇન્દ્રબ્રહ્મપદં ચ સમ્યમફલં સાક્ષાચ્ચ મોક્ષશ્રિયાં
સાલોક્યાદિચતુર્વિધં   ચ ભજતાં તદ્ભોગ્યસામ્યં ફલમ્॥ ૧૪૫॥
યા તે તત્પુરુષસ્ય રુદ્ર શિવદાપૂર્વા તનુર્યોગિનાં
સર્વં યચ્છતિ યા ચ દક્ષિણતનુઃ સંસારરુગ્ભેષજી ।
પ્રક્ષીણાખિલકર્મભિન્ન હૃદયગ્રન્થિપ્રણષ્ટાખિલા-
જ્ઞાનં છિન્નસમસ્તસંશયમપાસ્તદ્વૈતમસ્તારિકમ્॥ ૧૪૬॥
જ્ઞાનં પ્રત્યગભિન્ન ચિન્મયપરબ્રહ્મૈકલક્ષ્યં પરં
સર્વાન્ બોધયતઃ સદા મુનિજનાન્ ચિન્મુદ્રયા ભદ્રયા ।
રુદ્રસ્યાદિગુરોઃ સતાં શિવમયી યા સ્યાત્તનૂરૂર્ધ્વગા
તસ્ય જ્ઞાનઘનાત્મિકા તવ ગુણાતીતા શિવાખ્યાઽમલા॥ ૧૪૭॥
નિત્યાઽઽત્યન્તિકબન્ધમુક્તિફલદા ચેશાનમૂર્તેઃ સદા
તાભિસ્તે તિસૃભિસ્તનૂભિરભિતસ્ત્વં સજ્જનૈકાર્થિના   ।
યાવન્માનુષભોગલાભજનિતાનન્દેન દીર્ઘાયુષં
ત્વામારાધયિતું શિવં સુખય નઃ શમ્ભો દયામ્ભોનિધે॥ ૧૪૮॥
જ્ઞાનૈશ્વર્યયશોદયાદિ સુગુણૈઃ સર્વૈરનન્તૈર્બલૈઃ
સંવૃદ્ધઃ કૃપયા સકૃત્પ્રણમતામપ્યેકભક્ત્યા સતામ્ ।

યઃ સંવર્ધયિતા ય એવ નિખિલ બ્રહ્માણ્ડવિધ્વંસના-
ઽઽવિર્ભાવોદ્વહનૈકધૃષ્ણુ પરમં ધત્તે ફલં કેવલમ્॥ ૧૪૯॥
યોઽસૌ દિવ્યકપર્દભૃદ્યમભિતસ્તે વીરભદ્રાદયો
ધીરાશ્ચાધિવસન્તિ યસ્ય મહતા વીર્યેણ ધીરોદ્ધતાઃ ।
ક્ષીયન્તે નિખિલાઃ ખલા ભગવતે રુદ્રાય તત્તે પ્રિયાં
નિત્યં તાં બિભૃમો વયં મિતિમયીં  યા માનસાર્ચામયી॥ ૧૫૦॥
સ્વર્ગોત્કૃષ્ટફલાર્થિભિર્મુનિજનૈઃ   સર્વેશ્વરઃ સર્વથા
ધ્યાતવ્યઃ શિવ એવ કિઞ્ચ બહુધા યષ્ટવ્ય એવાનિશમ્ ।
સ્તોતવ્યઃ પરિકીર્તનીય ઇતિ ચ ચાવિચ્છેદનીયા મતિઃ
તાં લબ્ધ્વા શિવમેવ સર્વમિતરત્સન્ત્યજ્ય સર્વાત્મના॥ ૧૫૧॥
ધ્યાયન્તઃ સતતં ભજામ ઇહનઃ શ્રીશઙ્કરસ્ય પ્રભોઃ
તસ્યૈતત્કૃપયા યથા સ્વપરિવારાણાં ચ કિઞ્ચાધુના ।
ગ્રામેઽસ્મિન્નિવસત્યશેષમપિ યદ્યત્પ્રાણિજાતં ચ ત-
ત્પુષ્ટં તુષ્ટમનાતુરં ચ સુખિતં ભૂયાત્તથોપાસ્મહે॥ ૧૫૨॥
સ્વામિન્ રુદ્ર નમસ્ક્રિયાભિરનિશં સ્તોત્રૈર્હવિર્ભિઃક્ષય  -
દ્વારિ ત્વાં વયમાદરાત્પરિચરેમાસ્માસુ કુર્વન્ કૃપામ્ ।
દારાપત્યધનાદિભિસ્તુ સુખિતાનસ્માન્કુરુષ્વાપિ ચ
બ્રહ્માનન્દમયં ચ યત્તદપિ નઃ શ્રેયઃ કૃપામ્ભોનિધે॥ ૧૫૩॥
યદ્વા પ્રાર્થનયા પ્રયચ્છ ભગવન્ ત્વય્યેવ ભક્તિં  સ્થિરાં
વાઞ્છાતીતફલપ્રદા ભવતુનઃ સર્વાત્મના સાત્વિકી ।
સંસારજ્વર દુઃસહાર્તિ  હરણ સ્વામિંસ્તવાનુગ્રહઃ 
પૂર્ણો નઃ કિમસાધ્યમસ્તિ ભજતાં તસ્માત્વમસ્મત્પિતા॥ ૧૫૪॥
સષ્ટૃત્વેન નિયોજિતઃ સ ભગવાન્ લોકેશ્વરઃ સ્વસ્ય ય-
ત્પ્રાપ્તાનાગતદુઃસહાર્તિશમનં   વાઞ્છન્ તદાજ્ઞાક્રમમ્ ।
નાતિક્રામતિ તચ્ચ દુર્લભ મપિ પ્રાપ્સ્યામહે તત્તથા॥ ૧૫૫॥
દેવં ગોધનવર્દ્ધનં પ્રણમતાં હસ્ત્યશ્વરક્ષાકરં
માણ્ડવ્યેન મહર્ષિણાર્ચિતમુમાકાન્તં     પ્રસન્નાનનમ્ ।
ચન્દ્રોદ્ભાસિતશેખરં મુનિજનૈઃ સંસ્તૂયમાનં પ્રભું
ધ્યાયેદ્રુદ્રમભીષ્ટદં પ્રણમતાં સિહ્માસનાધિષ્ઠિતમ્॥ ૧૫૬॥

સ્વામિન્ રુદ્રમદીય વંશમખિલં વૃદ્ધં યુવાનં શિશું
ગર્ભસ્થં પિતરં સ્વમાતરમિહાસ્માકં રુષા મા વધીઃ ।
મા હિંસીશ્ચ   પ્રિયા તનૂર્બહુવિધા  વ્યાધ્યાદિ વાતાતપૈઃ
શસ્ત્રાસ્ત્રાગ્નિ મહાહિ વૃશ્ચિકવૃક વ્યાઘ્રોગ્રસિહ્માદિભિઃ॥ ૧૫૭॥
સર્વાભીષ્ટફલપ્રદં પ્રણમતાં દેવં દયાશેવધિં
દેવેશં હૃદિ દેવરાતમુનિના ધ્યાતં ગણેશાવૃતમ્ ।
તં નન્દીશ્વરવન્દિતં સુવિમલં બાલેન્દુચૂડામણિં
બાલાદિત્ય સમાનકાન્તિમનિશં શ્રીરુદ્રમેકં ભજે॥ ૧૫૮॥
સ્વામિન્ રુદ્ર વપાહવિશ્ચપુરોડાશાજ્યયાગૈર્મુહુઃ
પ્રીતિં  તે નમસા ચ સમ્પ્રતિ વયં સમ્પાદયન્તોઽધિકામ્ ।
દેવ ત્વાં કરુણાનિધિં  પરિચરેમાસ્માસુ કુર્વન્ કૃપાં
ભક્તાનામપરાધિનામપિ ચ મઃ પુત્રેષુ પૌત્રેષુ ચ॥ ૧૫૯॥
ગોઽજાશ્વાદિષુ ચાસ્મદાદિષુ રુષા હિંસાં   વિભો મા કૃથાઃ
કિઞ્ચાસ્મત્કુલવર્ધનાન્નિહરણે દાને ચ ધર્મે ધને ।
બાલાંસ્તન્યપરાંસ્તથૌરસગણાન્ મા નો વધીઃ કિં  તુ તાન્
વર્ધિષ્ણૂન્   ચિરજીવિનશ્ચ કુરુ તાન્નઃ પ્રાર્થનેયં વિભો॥ ૧૬૦॥
સ્વાત્માનં હૃદિ ભાવયન્તમનિશં રુદ્રં ચિરાયુર્મહા-
માર્ગક્ષેમસુતુષ્ટિ પુત્ર કનક શ્રીકન્યકાદિપ્રદમ્ ।
ત્વામેકાદશધા વિભક્તવપુષં તેજોનિધિં  શૂલિનં
ચન્દ્રાલઙ્કૃતમૌલિમિન્દુધવલં શાન્તાકૃતિં   ભાવયે॥ ૧૬૭॥
આશ્રાન્તાન્ પુરુષાંશ્ચ ગાશ્ચ નિતરાં ત્વાં નિઘ્નતઃ સર્વદા
પ્રીતિર્હિંસનગોચરાય   . . . . . દરૂપં ચ દૂરેઽસ્તુતત્ ।
વિશ્વત્રાણપરાયણસ્ય જગતાં માસ્માસુ ભૂતસ્ય યા
ચણ્ડીશાદ્યવનેઽસ્તિ સાસ્તુ મયિ સા પ્રીતિઃ સદાસ્માસ્વિહ॥ ૧૬૮॥
ભક્તાનાં શિવદં સદાશિવ શિવં રૂપં ચ યત્તચ્છિવા-
યાસ્માકં પુરતઃ પરિસ્ફુરતુ તે કિઞ્ચાધુનાસ્માન્ વિભો ।
ભૃત્યાન્ રક્ષ સપક્ષપાતમધિકં દાક્ષિણ્યપૂર્ણં વચઃ
ક્ષેમં યોગમહં વહામિ ભવતામિત્યાદરાદ્બ્રૂહિ નઃ॥ ૧૬૯॥
શ્રીરુદ્રાર્થક શર્મ યચ્છ ભગવન્ આમુષ્મિકં ચૈહિકમ્ ।
કસ્તાદૃક્સુખવર્ધનઃ પ્રણમતાં દેવસ્ત્વદન્યઃ પ્રભો॥ ૧૭૦॥

આયુઃ શ્રીસુખવર્ધનં મુનિવરેણારાધિતં ચાત્રિણા
દેવોત્તંસહિરણ્યસન્નિભલસન્મૂર્તિં  પ્રસન્નાનનમ્ ।
બિભ્રાણં જ્વલનં જ્વલન્તમમલં કુર્વાણમગ્રે સ્વયં
દેવ્યાસ્તાણ્ડવમાદરાત્સુરગણૈરાસેવ્યમાનં ભજે॥ ૧૭૧॥
માર્તાણ્ડસ્ય ચ મણ્ડલે ત્રિભુવનવ્યાપ્તપ્રભામણ્ડલે
નિત્યં વ્યોમ્નિ પરેતભૂમિષુ ચ યઃ પ્રાદુર્ભવંસ્તિષ્ઠતિ ।
યઃ સર્વશ્રુતિષુ શ્રુતેષુ નિખિલશ્રુત્યન્તસારેષુ ચા-
ત્યન્તં વિશ્રુતદિવ્યકીર્તિગુણચારિત્રાયુતો   યઃ સદા॥ ૧૭૨॥
સિહ્મવ્યાઘ્રમુખાતિઘોરમૃગવદ્ભીમાકૃતિર્દુર્હૃદાં 
યો વધ્યાનખિલાનજસ્રમુપસંહર્તું ખલાનુદ્યતઃ ।
યશ્ચાન્યાનભિભૂતશક્તિરસકૃચ્ચોગ્રાકૃતિં   મૃત્યુવ-
દ્બિભ્રદ્ધન્તિ ખલાંશ્ચ યસ્તમનિશં દેવં મહેશં સ્તુહિ॥ ૧૭૩॥
ઇત્યાત્માનમહં પ્રમાદવિમુખં ત્વાં પ્રેરયામિ સ્વયં
ભક્ત્યા સ્તૌમિ ચ ભક્તભીતિહરણં હે રુદ્ર તુષ્ટો ભવ ।
સ્તોતવ્યોઽપિ સુરેશ્વરૈર્હરિવિરિઞ્ચાદ્યૈઃ પ્રપન્નઃકિલા-
ઽઽપન્નોઽયં જન ઇત્યનન્યશરણં મામપ્યતીવાલ્પકમ્॥ ૧૭૪॥
સ્તોતારં સુખય પ્રસાદસુમુખઃ કિઞ્ચાસ્તિકિઞ્ચિત્પરં
ભૂતપ્રેતપિશાચરાક્ષસમુખા ઘોરા ભવત્સૈનિકાઃ ।
માસ્માંશ્ચૈવ અધિક્ષિપન્તુ સતતં રક્ષન્તુ નઃ સર્વદા
સર્વસ્માદ્દુરિતાદ્ભયાચ્ચ  ભગવન્ નિત્યં પ્રસાદાત્તવ॥ ૧૭૫॥
દુર્જ્ઞેયા વિધયો વિભિન્નમતિભિર્નીતા અભિન્નાર્થતાં
છન્નછન્નવિભિન્ન વિસ્મૃતમહાશાખાસહસ્રાયુતાઃ ।
વેદાસ્તદ્વિહિતાસ્તથાબહુવિધાસ્તે  દ્રવ્યકાલક્રિયા-
મન્ત્રાઃ સ્વલ્પતરં ચ જીવનમતીવાલ્પા ચ શક્તિર્મતિઃ॥ ૧૭૬॥
દુર્વિજ્ઞેયતરં   સુદુષ્કરમતઃ કર્માખિલં તદ્ભવેત્
ભક્ત્યા નઃ સફલં ભવેદિતિ યથાપ્રજ્ઞં યથાસમ્ભવમ્ ।
યજ્ઞાત્માઽખિલયજ્ઞભુક્ ત્વમિતિ ચ ત્વાં દેવ યક્ષ્યામહે
યજ્ઞૈરેવ વપાહવિશ્ચરુપુરોડાશાજ્યવન્તો વયમ્॥ ૧૭૭॥
ડમ્ભાહઙ્કૃતિદર્પપૂર્ણહૃદયા  દેવાન્યજન્તે પરાન્

એતેષામધમિચ્છતસ્તવ મુહુર્દાતું  પ્રદીપ્તાકૃતે ।
ઉગ્રા નિગ્રહરૂપિણી સ્થિરતરા યા દુર્મતિર્માકૃથા-
સ્તામસ્માસુ કદાપ્યતો મૃતિ(મતિ)રિયં હેતિશ્ચ રુદ્રસ્ય તે॥ ૧૭૮॥
ભક્તાન્ દૂરત એવ દેવ પરિતઃ સા વર્જયત્વદ્ય નઃ
સર્વાન્ કિઞ્ચ વિમુચ્ય ચાપમધુના આબદ્ધમસ્મત્કૃતે ।
સૃષ્ટ્વા વિશ્વમિદં મહેશ્વર તદેવાનુપ્રવિશ્ય પ્રજા-

શ્ચાવિચ્છિન્નતયા સમસ્તજગતઃ સ્રષ્ટું સ્ત્રિયાં યોનિષુ॥ ૧૭૯॥
વીર્યં સિઞ્ચસિ યત્પ્રજાપતિરતો મીઢ્વા પિતા ત્વં હિતઃ
ત્વં પુત્રાનિહ પૌત્રકાંશ્ચ સુરસશ્રીરુદ્રશમ્ભો પ્રભો ।
વંશોદ્ધારકશક્તિભક્તિસુગુણશ્રીકીર્તિમત્પુત્રદં 
ધ્યાયંસ્તં ભગવન્તમન્તરનિશં સ્વાત્માનમેવ સ્વયમ્॥ ૧૮૦॥
નાનાપ્રસ્ફુરદાયુધં નતમહાપાપૌઘદુઃખાપહં
દેવેશં ગજચર્મસંવૃતતનું શ્રીકૃત્તિવાસં  ભજે ।
નાથો યઃ પ્રકૃતેઃ પરશ્ચ પુરુષઃ સર્વાન્તરાત્મા જપા-
લૌહિત્યં સ્ફટિકાદિકેષ્વિવ હિ યઃ પુંભાવસમ્ભાવિતઃ॥ ૧૮૧॥
પુંભાવઃ પુરુષેષુ ભાતિ જગતિ સ્વાંશપ્રધાનેષુ યઃ
સ્ત્રીષ્વેવ પ્રકૃતિપ્રધાનતનુષુ  સ્વં વીર્યમાસિઞ્ચતિ ।
યોઽત્યન્તં શિવદઃ સમસ્તજગતાં સ ત્વં પ્રસાદાર્થિનાં 
અસ્માકં ચ શિવો ભવાદ્ય સુમના હાનિર્ન તત્તાવતા॥ ૧૮૨॥
ધન્યાઃ સ્યામ વયં ચ કિં  ચ પરમે વૃક્ષે ક્વચિદ્દૂરતો
નિક્ષપ્યાયુધજાલમેતદખિલં પાપાત્મનાં ભીષણમ્ ।
સૌમ્યં બાહુવિભૂષણં  કરતલે બિભ્રત્પિનાકં ધનુઃ
શાન્તં કાન્તમુપેત્ય તારકવપુઃ કૃત્તિં   વસાનઃ શુભામ્॥ ૧૮૩॥
વૈયાઘ્રં વનમધ્યતઃ કરુણયાભ્યાગચ્છ પાહિ સ્વકાન્
રક્ષન્નઃ પુરતશ્ચરાચરહિતં શ્રીરુદ્ર શમ્ભો પ્રભો ।
અર્થપ્રાણ વિપત્તિ સંશયભયક્લેશારિ ચોર વ્યથા-
ભીતિઘ્નં હૃદિ ભાવયન્તમનિશં શમ્ભું સ્વરૂપં સ્વયમ્॥ ૧૮૪॥
અગ્ર્યં યાન્તમતીવ સુન્દરતનું સન્મઙ્ગલૈકાલયં
સાનન્દં ચ પિનાકિનં વનચરાકારં યુવાનં ભજે ।
લૌહિત્યેન વિવર્જિતં   ગિરિજયા યસ્યાઙ્ગમર્ધં  સદા

યં વેદાન્તગિરો વદન્તિ સતતાસઙ્ગોહ્યયં  પૂરુષઃ॥ ૧૮૫॥
કાલુષ્યેણ વિવર્જિતઃ   શિવ ઇતિ ખ્યાતશ્ચ યઃ પૂજિતઃ
સદ્ભિઃ સદ્વિવિધામયાર્તિભયહૃત્સંસારઘોરાપદામ્   ।
યસ્ત્વં ખણ્ડયિતાસિ કાણ્ડનિવહાન્ ચણ્ડાન્ પ્રકીર્યાભિતઃ
દણ્ડ્યાન્ દણ્ડયસિ સ્વયં ચ હરસિ સ્વૈર્ભીષણૈરાયુધૈઃ॥ ૧૮૬॥
જ્ઞાનૈશ્વર્યયશઃ સુવીર્યકરુણાવૈરાગ્યભાગ્યામિત-
શ્રીભિઃ પૂર્ણતરોઽસ્તિ યો હિ ભગવાનસ્મૈ નમસ્તેઽધુના ।
યાસ્તે સન્તુ સહસ્રમાશુગતયસ્તા હેતયો યાયિનઃ
શાસ્તું કિઞ્ચિદધિક્ષિપન્ત્વઘવતાં મદ્યે મદન્યં તથા॥ ૧૮૭॥
ભક્તા એવ વયં ભવામ ભવતઃ સર્વાત્મના સાગરાઃ
ત્વદ્ધ્યાનૈકપરાયણાઃ સુમનસો નિત્યં સમાશાસ્મહે ।
તિર્યગ્જન્તુ મહાજલૂકજનતાપક્ષ્યાદિ સિદ્ધિપ્રદં
દેવં સર્વજયપ્રદં ચ ભજતાં શમ્ભું પુલસ્ત્યાર્ચિતમ્  ॥ ૧૮૮॥
સસ્કન્દં જગદમ્બયાયુતતનું દેવાદિરુદ્રૈઃ સ્તુતં
સામ્બં ક્લૃપ્તવિવાહમઙ્ગલવિધિં   સ્મેરાનનં ભાવયે ।
પ્રત્યેકં ચ સહસ્રધા બહુસહસ્રાણાં સહસ્રાણિ યઃ
સન્ત્યત્યુત્તમહેતયસ્તવ શિવાસઙ્ખ્યેયબાહુષ્વિહ ॥ ૧૮૯॥
તત્સઙ્ક્ષેપણતત્સમુદ્ભવમહાહિંસાવિધાનાદિકે  -
ષ્વીશાનો ભગવન્ વિભાસિ યદિ તચ્ચિત્રં કિમત્ર પ્રભો ।
પુણ્યાપુણ્યકૃતાં પરસ્પરમપિ સંજ્ઞાનલક્ષ્યં ક્ષણાત્
લક્ષીકૃત્ય તુ પુણ્યપાપવશતસ્તન્નિગ્રહાનુગ્રહે॥ ૧૯૦॥
હર્તું ભર્તુમશેષલોકમપિ યસ્ત્વં ભાવિકીમીશતાં
ધત્સેઽતઃ કરુણાવશાચ્છરણગાંસ્ત્રાતું સદાઽસ્માન્ પ્રતિ ।
હેતીનાં તુ મુખાનિ ચાનભિમુખાન્યસ્માકમસ્મદ્દ્વિષાં
નિત્યં ચાભિમુખાનિ દેવ કુરુ નઃ સૌખ્યપ્રદાનિ પ્રભો॥ ૧૯૧॥
દેવોપદ્રવરાજપીડનમહાકાન્તારચોરવ્યથા-
ભીતિઘ્નં હૃદિ નારદેન મુનિના ધ્યાતં સતાં સર્વદા ।
રુદ્રં સર્વમનોજ્ઞભૂષણધરં સર્વાયુધાલઙ્કૃતં
સર્વાઘૌઘહરં ચ સર્વજગતામીશં મહેશં ભજે॥ ૧૯૨॥

કલ્પાદૌ વિધિનાઽર્થિતેન   કૃપયા રુદ્રેણ યે નિર્મિતા  -
સ્તુત્તુલ્યાકૃતયસ્તદાયુધધરાસ્તતુલ્યભૂષાસ્તથા ।
લોકાનુગ્રહનિગ્રહૈકનિપુણાઃ કર્માનુરૂપં ફલં
યચ્છન્તો નિવસન્તિ યે ચ પરિતઃ સૂર્યાનિલાગ્ન્યંશજાઃ॥ ૧૯૩॥
વિશ્વેદેવગણાઃ પ્રસિદ્ધસુગુણાસ્તેજોમરુત્પાર્થિવા  -
શ્ચારા યે ચ મહેશ્વરસ્ય બહુધા નિત્યં વિભક્તાકૃતેઃ ।
ભક્તાનુગ્રહતત્પરસ્ય બહવઃ સાનુગ્રહાનિગ્રહા
યે ભક્તાઃ શિવભાવનામધિગતા રુદ્રાઃ સુરૂપા હિ તે॥ ૧૯૪॥
વૈયાઘ્રાજિનભોગિભૂષણભૃતો બાલેન્દુગઙ્ગાજટા -
ચૂડાલઙ્કૃતમસ્તકાસ્ત્રિણયનાઃ સામ્બાઃ સ નન્દીશ્વરાઃ ।
યે દેવાનુચરાશ્ચ દેવસદૃશો દેવા ગણાધીશ્વરાઃ
સર્વેઽમી ભજતાં શિવાત્મકતયા સંસારરુગ્દ્રાવકાઃ॥ ૧૯૫॥
પ્રત્યેકં તુ સહસ્રશો બહુસહસ્રાણાં સહસ્રાણિ યે
રુદ્રાશ્ચાધિવસન્ત્યધીશ્વર તથા ભૂમ્યન્તરિક્ષે દિવિ ।
યે સર્વત્રભવા ભવેન સદૃશા અસ્મિન્મહત્યર્ણવે
વૃષ્ટિર્નઃ પરિપૂર્ણમેઘનિવહૈઃ પૂર્ણેઽન્તરિક્ષેઽપિ ચ॥ ૧૯૬॥
યે હાલાહલનીલકણ્ઠ વપુષઃ શર્વાઃ ક્ષમાયામધઃ
પાતાલે પ્રચરન્તિ યેઽપિ ચ દિવિ રુદ્રાઃ સદોપાશ્રિતાઃ ।
તાનેવં સ્તુભિઃ સદૈવ નતિભિશ્ચારાધયન્તો વયં
તેષામદ્ય સહસ્રયોજનમિતે દૂરે સ્થિતાનામપિ॥ ૧૯૭॥
અર્વાક્તત્પરતઃ પુરશ્ચ પરિતઃ સજ્જાનિ ધન્વાન્યલં
વિજ્યાન્યાતનુમઃ સુખાય સતતં ક્ષેમાય યોગાય ચ ।
રાજ્ઞાં શત્રુવિનાશનં પ્રણમતાં ઘોરાભિચારક્રિયા-
સમ્ભૂતાધનિવારણં ચ મુનિના દુર્વાસસારાધિતમ્॥ ૧૯૮॥
બિભ્રાણં ત્રિશિખં પ્રદીપ્તવપુષં રુદ્રં જ્વલન્મૂર્ધજં
ભોગીન્દ્રાભરણં ભજે ભયહરં દંષ્ટ્રાકરાલાનનમ્ ॥ ૧૯૯॥
- -

અયમનુવાકચતુષ્ટયસ્ય રુદ્ર-
પ્રિયાયોગસ્ય ઉપાસનાવિશેષઃ ।
અથવા ચાષ્ટતનોસ્તથાષ્ટહૃષ્ટો

નવમોઽયં દશમઃ શતાન્વિતાનામ્॥
- -

યે વૃક્ષેષ્વિહ કાલકર્મવશતશ્ચાવૃશ્ચ્યમાનેષ્વિમાં
ક્ષ્મામાવૃત્ય ચરાચરાત્મરતયા તિષ્ઠન્તિ જાવેષુ યે ।
અન્તવ્યાપ્તજગન્તિ યેઽખિલજગત્પીડાકરાણાં સદા (? )
હન્તારોઽસિતકન્ધરા બહુવિધા  યે નિત્યનિષ્કલ્મષાઃ॥ ૨૦૦॥
ભૂતાનાં પૃથિવીજલાગ્નિમરુદાકાશાત્મનાં યે ધિયા
સ્થિત્વા તેષુ જગન્તિ પાન્તિ પરિતસ્તત્કાર્યભૂતૈઃ ફલૈઃ ।
નાનાભૂતગણાધિપાશ્ચ વિવિધા જ્વાલાજ્વલન્મૂર્તયઃ
યે વા વીતશિખા વિચિત્રવિશિખા યે વા કપર્દોજ્જ્વલાઃ॥ ૨૦૧॥
યેઽન્નેષુ ચતુર્વિધેષુ   ચ તદા યે યે પુરાન્નાદના
વ્યાપારાર્હવિચિત્રરૂપચષકા માર્ગાદિકે સંસ્થિતાઃ ।
પાપિષ્ઠાન્ ફલતોલનેન વિવિધં પાપાનુરૂપં જનાન્
ન્યૂનાધિક્યવિચિત્રધાતુગતિભિર્વિધ્યન્તિ   ચ વ્યાધિભિઃ॥ ૨૦૨॥
તેષામદ્ય સહસ્રયોજનમિતે દૂરે સ્થિતાનાં વયં
વિજ્યાન્યાતનુમો ધનૂંષિ સતતં ક્ષેમાય યોગાય ચ ।
રાજ્ઞાં શત્રુનૃપાદિમારણમહાસિદ્ધિપ્રદં તાદૃશાં
ભક્તાનામખિલાઘસઙ્ઘહરણં  શ્રીદેવલારાધિતમ્॥ ૨૦૩॥
રુદ્રં ભીષણભોગિભૂષણધરં દંષ્ટ્રાકરાલાનનં
બિભ્રાણં ત્રિશિખં પ્રદીપ્તવપુષં ધ્યાયેજ્જ્વલન્મૂર્ધજમ્ ।
યેઽમી લૌકિકવૈદિકાદિવિધયા નાનાવિધાનાં પથાં
સર્વેષામપિ રક્ષકા બહુવિધાઃ  કર્માનુરૂપેણ યે॥ ૨૦૪॥
યે ધર્મં ચ તથોઽથ દેવ પથિભિશ્ચોર્ધ્વં ચ તિર્યગ્ગતિ-
શ્ચાધસ્તાચ્ચ નયન્તિ યે સુકૃતિનાં  ભક્ત્યા પરં ધ્યાયતામ્ ।
કર્તૃત્વાદિમતિપ્રસક્તવિવિધવ્યાપારશૂરસ્થિર-
ધ્યાનાપાસ્તસમસ્તકલ્મષમનઃ સાક્ષાત્કૃતબ્રહ્મણામ્॥ ૨૦૫॥
ઈશન્યસ્તસમસ્તદુર્ભરમહાસંસારભારાત્મનાં
અન્નં દાતુમરં ત્વનં કરુણયા હસ્તે દધાનાઃ સદા ।
યે યુધ્વા યુવભિઃ ખલૈરતિબલૈઃ સમ્પીડ્યમાનાન્ સદા

સંરક્ષન્તિ હરન્તિ કર્મવશતશ્ચાયુઃ પરેષામપિ॥ ૨૦૬॥
યે તીર્થાનિ ચરન્તિ તીર્થફલદાસ્તીર્થદ્વિષઃસન્તતં
હન્તું બાણકૃપાણકાર્મુકસૃકાવન્તો નિષઙ્ગોદ્યતાઃ  ।
તેષામદ્ય સહસ્રયોજનમિતે દૂરે સ્થિતાનાં વયં
વિજ્યાન્યાતનુમો ધનૂંષિ સતતં ક્ષેમાય યોગાય ચ॥ ૨૦૭॥
વિદ્વદ્વલ્લભસર્વશક્તવરસત્પુત્રપ્રદં ધ્યાયતાં
સૌમુખ્યેન સમસ્તતીર્થફલદં શ્રીદેવલારાધિતમ્ ।
રુદ્રં ભીષણભોગિભૂષણધરં દંષ્ટ્રાકરાલા  નં
બિભ્રાણં ત્રિશિખં પ્રદીપ્તવપુષં ધ્યાયેજ્જ્વલન્મૂર્ધજમ્॥ ૨૦૮॥
એતાવદ્ભિરિહોદિતૈર્દશમહામન્ત્રૈઃ પ્રકાશીકૃતા-
શ્ચૈતાવદ્ભિરિયત્તયાઽપરિમિતા ભૂમ્યન્તરિક્ષે સ્થિતાઃ ।
યે ત્રૈલોક્યમતીત્ય સર્વભુવનવ્યાપ્તાશ્ચ સર્વાત્મકાઃ
ભૂયાંસશ્ચ વસન્તિ યે દશદિશો રુદ્રાઃ સમાક્રમ્ય ચ॥ ૨૦૯॥
તેષામેવ સહસ્રયોજનમિતે દૂરે સ્થિતાનાં વયં
વિજ્યાન્યાતનુમો ધનૂંષિ સતતં ક્ષેમાય યોગાય ચ ।
વિદ્યાપુત્રપુરાઙ્ગનાપ્તિસુમહામાતઙ્ગતુઙ્ગાશ્વદં  
દિવ્યસ્યન્દનદિવ્યસસ્યસુમહીભોગાદિહેમાર્થદમ્॥ ૨૧૦॥
રુદ્રં ભસ્મવિભૂષણં ફણિગણાભૂષં જ્વલત્કન્ધરં
ચન્દ્રોદ્ભાસિશિખં પ્રદીપ્તવપુષં ધ્યાયેત્ ત્રિશૂલીકરમ્ ।
શ્રીરુદ્રેભ્ય ઇદં નમઃ પ્રથમતો વા ચૈવ વાગ્ભૂતયે
કર્મણ્યપ્યથ યે વસન્તિ ચ પૃથક્ ભૂમ્યન્તરિક્ષાદ્વયુઃ॥ ૨૧૧॥
દત્વાન્નં બહુભક્ષણાદિષુ રતાસ્ત્વાં કાર્યશૌર્યાદિભિઃ
પાપિષ્ઠા ગઠબન્ધનાદિજનિતક્લેશાકુલાન્ કુર્વતામ્ ।
અલ્પાલ્પૈરધિકાધિકૈર્મુહુરકાલોત્થૈર્મરુદ્વર્ષણૈઃ
યેષાં પીડયતાં જગત્યધિકૃતાં અન્નં ચ વાસસ્તથા॥ ૨૧૨॥
વર્ષન્ત્યેષુ સમૂહવત્ત્રિણયમપ્યેતજ્જગજ્જીવનં
હિંસાસાધનમાસ   દુષ્કૃતકૃતાં ક્ષેમાય નિત્યં સમામ્ ।
તેભ્યો નઃ પુરતો વયં ત્વિહ દશ પ્રાચીઃપ્રતીચીર્દિશો  -
ર્ધ્વારોગ્યાય શિવાય કાયિકનમસ્કારાત્મિકાઃ સર્વતઃ॥ ૨૧૩॥

કૃત્વા  ચિન્તિતસિદ્ધયેઽથ મનસા તેભ્યો નમસ્કુર્મહે
હે રુદ્રાઃ સુખયન્તુ નઃ પ્રણમતસ્તેઽમી ભજન્તો વયમ્ ।
નિષ્પાપાઃ સ્તુતિપૂર્ણકાનતિશતૈર્યુષ્મત્કૃપાભાજનાઃ
તસ્માદસ્મદરિં  તુ પાપપુરુષં હેતું સ યત્નાચ્ચિરાત્॥ ૨૧૪॥
યં દ્વિષ્મઃ પરિપીડયન્નનુદિનં દારિદ્ર્યરોગાદિભિઃ
યોઽસ્માન્ દ્વેષ્ટિ તમેવ દન્તનિવહૈઃ કાલાત્મનાવા દધા-
મ્યેતાંસ્તાન્ સુખિતાન્ સદા કુરુ જનાન્પૂર્ણાન્સદા રક્ષ નઃ॥ ૨૧૫॥
કાલજ્ઞાનદમન્નદં પ્રણમતાં જાતિસ્મરત્વપ્રદં
સર્વાભીષ્ટદમાત્મનાત્મનિ નિજાત્માનં ભજન્તં સદા ।
રુદ્રં દેવમનન્તરુદ્રસહિતં વિશ્વેશ્વરં વિશ્વત-
શ્ચક્ષુઃ શ્રોત્રકરાઙ્ઘ્રિમૂર્જિતમહાકાલત્મકં    ચિન્તયે॥ ૨૧૬॥
॥ ઇતિ શ્રીશિવરહસ્યાન્તર્ગતે સ્કન્દપ્રોક્તં રુદ્રાર્થવિવરણં સમ્પૂર્ણમ્॥
-॥ શ્રીશિવરહસ્યમ્ । દ્વાદશાંશઃ । અધ્યાયઃ ૨૬-૩૩ રુદ્રાર્થવિવરણમ્ । વાવૃત્તશ્લોકાઃ॥

- .. shrIshivarahasyam . dvAdashAMshaH . adhyAyaH 26-33 rudrArthavivaraNam .

vAvRRittashlokAH ..

Notes:

Skandaસ્કન્દ delivers an exposition on Rudrārthaḥરુદ્રાર્થઃ - that is meant to capture the deeper

meanings of the respective Anuvāka-s અનુવાકાઃ of ŚrīRudram શ્રીરુદ્રમ્ of the Yajurvedaḥ

યજુર્વેદઃ.

Most of the Śloka-s are composed in ŚardūlavikrīditaCandaḥ શાર્દૂલવિક્રીડિતછન્દઃ

Selected Śloka-s from the Chapters 26-33 are collated on this page and renumbered for

seamless reading.

